
17 მაისს, უკვე მეხუთედ, ასობით ადამიანი საქართველოს სხვადასხვა რეგიონიდან თბილისში, ოჯახის სიწმინდის დღის აღსანიშნავად ჩამოვიდა. სასულიერო პირებმა და მრევლმა წმინდა ანდრია პირველწოდებულისა და აწყურის ღვთისმშობლის ხატები საქართველოს რეგიონებში 7-დღიანი მოგზაურობის შემდეგ, სამების ტაძარში მიაბრძანეს. მსვლელობა დღეს ფილარმონიიდან დაიწყო და მეორე ნაკადს ვარდების მოედანზე შეუერთდა, სადაც მათ სხვადასხვა ეპარქიიდან ჩამოსული საგვარეულოების წარმომადგენლები ელოდნენ. ყველამ ერთად, გზა ქაშუეთის ტაძრისკენ განაგრძეს, სადაც მრავალშვილიანი ოჯახები პატრიარქის მოსაყდრემ, მეუფე შიომ დალოცა. ამის შემდეგ, სამების საკათედრო ტაძრამდე მისასვლელად, საპატრულო პოლიციამ, რამდენიმე ქუჩა ნაწილობრივ, დაახლოებით 1 საათით გადაკეტა. მსვლელობა სამების საკათედრო ტაძარში 15:00 საათისთვის დასრულდა. იქ მისულებს, საქართველოს კათოლიკოს-პატრიარქი, ილია მეორე დახვდა, რომელმაც ქადაგებაში ოჯახურ ღირებულებებზე ისაუბრა და მრევლს ამაღლების დღესასწაული მიულოცა.
ოჯახის სიწმინდისა დღესთან დაკავშირებით, საქართველოში საყოველთაო ჯვრისწერაც გაიმართა. სამების საკათედრო ტაძარში 50-ზე მეტმა, ქვეყნის მასშტაბით კი 500-მდე წყვილმა დაიწერა ჯვარი. მათი უმრავლესობა დიდი ხანია სამოქალაქო ქორწინებაშია. ისინი ამბობენ, რომ მათთვის ჯვრისწერის მთავარი მოტივი, პატრიარქის ინიციატივა იყო.
მსვლელობის მონაწილე: „პატრიარქმა დააწესა ეს დღე, სიწმინდის დღედ. როგორც რიგითი ქართველი, მე ვფიქრობ, ოჯახი ჩვენი სახელმწიფოც არის და ვალდებულად ჩავთვალე თავი მოვსულიყავი“.
მსვლელობის მონაწილე: „პატრიარქის მიერ დღევანდელი დღე გამოცხადებულია ოჯახის სიმტკიცის დღედ. ეროვნულ სამოსში გამოვეწყვე. მივესალმები ამას, რაც მტკიცე იქნება ოჯახი, ის მტკიცე იქნება სახელმწიფო“.
მსვლელობის მონაწილე: „ჩვენი მიზანია სიყვარული, ერთობა და უწმინდესის ლოცვა-კურთხევა. ერთად, ესე ლამაზად, ოჯახებით შევუერთდით ამ წმინდა და კარგ დღეს.
ჟურნალისტი: წინა მხარეს გარკვეული ბანრებით მიდიან, ეს ალბათ გარკვული მესიჯებია დღევანდელი დღის და თუ წაგიკითხავთ?
მსვლელობის მონაწილე: „არ წამიკითხავს. ჩვენ ანსამბლები გამოვედით, რომ შევუერთდეთ ეროვნული სამოსით, ჩვენი სიყვარულით და ჩვენი თავმდაბლობით“.
მსვლელობის მონაწილე: „დანარჩენ საქართველოს ვეუბნებით ჩვენი ფორმით, რომ გვინდა, რომ ასე იარონ ქართველებმა და არა, დახეული ჯინსებით, გამოგლეჯილი შარვლით“.
მსვლელობის მონაწილე: „ეს დღე არ არის კონკრეტულად, რომელიმე ჯგუფის ან ეთნოსის ან ერთი რომელიმე ინტერესთა ჯგუფის თემა, ეს დღე არის იმისთვის, ვისთვისაც ოჯახი არის ერთ-ერთი საფუძველი კაცობრიობის ყოფისა“.
მსვლელობის მონაწილე: „ვისაც ავიწყდება , რას ნიშნავს ქართველობა, ამ ადამიანებისთვის გვინდა ეს საზეიმო მსვლელობა დავანახოთ საზოგადოებას, რომ შევახსენოთ, რა არის ქართველობა და რას ნიშნავს ჩვენი ქვეყნის ღირსეული ტრადიციები“.
მსვლელობის მონაწილე: „ვთვლი, რომ ისეთი ქვეყნისთვის, როგორიც საქართველოა და იმ ერისთვის, როგორიც ქართველი ერია, დღევანდელი დღე არის ძალიან მნიშვნელოვანი იმიტომ, რომ ეს არის მტკიცებულება, რომ ჩვენი ფასეულობები, რაც მოგვდევს ისტორიულად, ის არ გაქრება და შენარჩუნდება სწორედ ოჯახების მიერ, რომელიც დღეს არიან წარმოდგენილი“.
მსვლელობის მონაწილე: „სათანადო პასუხი გავეცით ყველას, ყველა ანტიქართველს და აქედან არის სწორად გამოწვეული, რომ, დღეს ჩვენ ასე გვთხოვენ პასუხს“.
მამა თეოდორე (ხაჩიძე): „ყველა ქვეყანას აქვს მსგავსი დღესასწაული და საჭიროებამ დაგვანახა, რომ ჩვენი მომავლისათვის ასე იყო საჭირო. ის მავნე ჩვევები, რომელიც კაცობრიობას დასაბამიდან ჰქონდა, სამწუხაროდ, დღეს მას ბევრი მხარდამჭერი გამოუჩნდა“.
მეუფე შიო: „დღეს, დავლოცეთ 6 და 7-შვილიანი ოჯახები. დღეს, ხშირად ამბობენ, რომ ოჯახი ინსტიტუტია და სინამდვილეში, არ არის ეს ინსტიტუტი, ეს არის ღმერთის მიერ შექმნილი ფორმა ყოფიერების. ესეთად შექმნა ღმერთმა ადამიანი იმიტომ, რომ ოჯახი, ოჯახური სიწმინდე და ოჯახური ცხოვრება არის მთავარი გზა ადამიანებისთვის, თუ გნებავთ ზეცად ამაღლებისთვის. შეირყა იმიტომ, რომ ჩვენ ტოტალურად გვესმის სხვადასხვა ქვეყანაში ანტიოჯახური ღირებულებების პროპაგანდა, დაკანონება და რა თქმა უნდა, ჩვენს ქვეყანაშიც, მათ შორის გაშორებების სტატისტიკა არის კატასტროფული და ეს არის საგანგაშო. ჩვენ უნდა ვიზრუნოთ, რომ ეს ავაღორძინოთ და შევანარჩუნოთ... ოჯახის ღირებულებებთან ბრძოლა, ეს არის ღმერთთან ბრძოლა, ეს არის ადამიანის ამაღლებასთან ბრძოლა, ეს არის განწმენდასთან და ცხონებასთან ბრძოლა. ამიტომ, ჩვენ, უფალმა ინებოს, რომ არასდროს არ დავთმოთ ეს სიწმინდე ოჯახური, შევინარჩუნოთ და ეს არის საწინდარი ჩვენი ამაღლებისა“.
ილია მეორე: „ოჯახი, ეს არის საფუძველი სახელმწიფოსი, ქვეყნისა და ჩვენ შევთხოვთ უფალს, რომ ბედნიერი იყოს ჩვენი ოჯახები“.  
ამირან საგანელიძე: „45 წელია ერთად ვართ, ცოლ-ქმარი ვართ. არ მიწყენინებია, მაგრამ რაღაცა მდგომარეობის გამო გაგვიგრძელდა ეს. ჩვენი შვილებიც ძალიან გახარებულები არიან დღეს“.
მარინე ქაროშვილი: „მიუხედავად იმისა, რომ ჩვენ დიდი შვილები და შვილიშვილები გვყვას, 40 წელია ერთად ვართ, გადავწყვიტეთ, რომ დღეს ჯვარი დაგვეწერა“. 
მარიამ ელუაშვილი: „გმირი, დაღუპული ბიჭის მშობლები ვართ და ძალიან დიდი ხანია, მანამდეც გვინდოდა, სანამ დაგვეღუპებოდა რომ ჯვარი დაგვეწერა. პატარძლობა მაინც ბედნიერებაა“.
თათია ბერბერაშვილი: „ძალიან გახარებულები ვართ, რადგან დღეს ამაღლების დღერსასწაულიც არის“.
ნიკა თოდუა: „ჯვრისწერის გარეშე ჩემი აზრით, ოჯახი არ არის სრულფასოვანი ოჯახი. დღევნდელ დღეს ისე გამოვიდა, რომ ჩვენ ნამდვილად შევქმენით ოჯახი და გახარებული ვარ ამით“.
მაია გონჯილაშვილი: „პროექტის მთავარი მიზანი არის, რომ ტაძარში მივიყვანოთ ხალხი და ქრისტიანულად განაგრძონ ცხოვრება. ოჯახის სიწმინდის დაცვა არის ჩვენი მიზანი. ძალიან ბევრი მიდის ტაძრის გზაზე და ეკლესიური წესით იწყებენ ცხოვრებას, ჩვენა მთავარი მიზანიც ეს არის ზუსტად“.
ოჯახის სიწმინდის დღესთან დაკავშირებული მსვლელობის დაწყებამდე, სამართალდამცველებმა 3 ადამიანი პოლიციაში გამოკითხვაზე გადაიყვანეს. შსს-ს ინფორმაციით, ფაშისტური ორგანიზაციის წევრები წვირლმანი ხულიგნობისა და პოლიციის მიმართ დაუმორჩილებლობის გამო დააკავეს. „საქართველოს ეროვნული ერთობის“ წევრები დილიდან მეტრო „რუსთაველთან“ იყვნენ შეკრებილი. მოგვიანებით, პოლიციაში გამოკითხვაზე დაიბარეს მოძრაობის ლიდერიც.
გიორგი ჭელიძე (საქართველოს ეროვნული ერთობის ლიდერი): „მე მოვედი ჩემი უფლებების დამცველთან, ადვოკატთან ერთად. ახლა შევალ და გავიგებ, სავარაუდოდ, შეიძლება კიდევ იყვნენ აქ დაკავებულები, იმიტომ, რომ დილით მოხდა პირდაპირ ვიტყვი, რეპრესიები. ოჯახის სიწმინდის დღესთან დაკავშირებით, 10 საათზე გასამართ აქციაზე, აქცია არც კი იყო დაწყებული, ყველა დაკავებულია სამეთაურო დარბაზიდან, ასევე შავპერანგიანების წარმომადგენლები. ორგანზიაცია ფაქტირუად არ ფუნქციონირებს“.

[bookmark: _Toc514392551]ბ) ჰომოფობიასთან, ტრანსფობიასა და ბიფობიასთან ბრძოლის საერთაშორისო დღესთან დაკავშირებული აქცია; „ქართული მარშის“ კონტრაქცია; პოლიტიკოსების განცხადებები
16 მაისს ითქვა, რომ ბოლო წლებისგან განსხვავებით, ჰომოფობიასთან, ტრანსფობიასა და ბიფობიასთან ბრძოლის საერთაშორისო დღესთან დაკავშირებით, 17 მაისს, თბილისში აქცია აღარ გაიმართებოდა. თუმცა, უკვე 17 მაისს, დღის პირველ ნახევარში ცნობილი გახდა, რომ მოქალაქეებისა და აქტივისტების გარკვეული ნაწილი, ინდივიდუალურად გეგმავდა 19:00 საათისთვის მთავრობის ადმინისტრაციის შენობასთან მისვლას და ამ დღესთან დაკავშირებით საკუთარი პოზიციის დაფიქსირებას. მას შემდეგ, რაც გაირკვა, რომ აქცია მთავრობის ადმინისტრაციასთან მაინც გაიმართებოდა, „ქართული მარშისა“ და „ქართული მისიის“ წარმომადგენლებმა, კონტრაქცია დააანონსეს. მათმა მხარდამჭერებმა შეკრება 17:00 საათისთვის რუსთაველის გამზირზე, პარლამენტის შენობასთან დაიწყეს. მათ შეუერთდნენ სასულიერო პირებიც. შსს-ს დანაყოფებმა მთავრობის ადმინისტრაციასთან მისასვლელი ყველა გზა გადაკეტეს, რათა იქ ჰომოფობიასა და ტრანსფობიასთან ბრძოლის დღესთან დაკავშირებით მისულ მოქალაქეებს საფრთხე არ შექმნოდათ. რუსთაველის გამზირზე კი სიტუაცია, რამდენჯერმე დაიძაბა. დაპირისპირება პოლიციასა და „ქართული მარშის“ აქტივისტებს შორის, მოძრაობის ერთ-ერთი ლიდერის, რამაზ გაგნიძის დაკავების შემდეგ დაიწყო. პოლიციამ ის მოულოდნელად, დაპირისპირების დაწყებამდე აიყვანა. ამას მოჰყვა მცირე დაპირისპირებები, რის შედეგადაც, ჯამში, პოლიციამ „ქართული მარშის“ აქციის 36 მონაწილე ადმინისტრაციული წესით დააკავა, ხუთი ლიდერი, მათ შორის, გია კორკოტაშვილი, გურამ ფალავანდიშვილი და გიორგი გაბედავა კი პოლიციის განყოფილებაში, გამოკითხვაზე გადაიყვანა. რადიკალთა საპროტესტო აქციის წევრების დაკავებას, სასულიერო პირების პროტესტი მოჰყვა. ქაშუეთის ეკლესიის დეკანოზმა, მამა ელიზბარმა სამართალდამცველებს დაკავებულთა გათავისუფლება მოსთხოვა. სასულიერო პირების მოწოდების მიუხედავად, სამართალდამცველებს აქტივისტების დაკავება არ შეუწყვეტიათ. რადიკალთა, რამდენიმე წევრი პოლიციამ მეტროსადგურ თავისუფლების მოედანთან დააკავა. ისინი მაშინ აიყვანეს, როდესაც რუსთაველის გამზირიდან, მთავრობის ადმინისტრაციასთან მისვლასა და პოლიციის კორდონის გარღვევას ცდილობდნენ. უსაფრთხოების ზომების გამკაცრების მიზნით, დროებით, ფუნქციონირება შეწყვიტა მეტროსადგურმა „თავისუფლების მოედანმა“. საბოლოოდ, მთავრობის ადმინისტრაციასთან ჰომოფობიასთან, ტრანსფობიასა და ბიფობიასთან ბრძოლის საერთაშორისო დღესთან დაკავშირებით მოქალაქეები, პოლიტიკოსები, არასამთავრობო ორგანიზაციებისა და დიპლომატიური კორპუსის წარმომადგენლები შეიკრიბნენ. აქცია დაახლოებით 2 საათის განმავლობაში გაგრძელდა და ფაქტობრივად ექსცესების გარეშე ჩაიარა. მხოლოდ მის დასასრულს, ერთმა ახალგაზრდა მამაკაცმა მოახერხა აქციის მონაწილეებთან მიჭრა და იმ მომენტში სიტყვით გამომსვლელისთვის ფიზიკური შეურაცხყოფის მიყენება. ეს ახალგაზრდა სამართალდამცველებმა ადგილზევე დააკავეს და პოლიციის განყოფილებაში გადაიყვანეს. გავრცელებული ინფორმაციით, მის წინააღმდეგ საქმე, სისხლის სამართლის კოდექსის ისეთი მუხლით აღიძრა, რაც პატიმრობას ითვალისწინებს. აქციის დასრულების შემდეგ, მთავრობის ადმინისტრაციის წინ შეკრებილები, სამართალდამცველებმა ავტობუსებით გაიყვანეს ტერიტორიიდან. საინფორმაციო გამოშვებები ისე დასრულდა, რომ ჯერ ისევ პარლამენტთან იყვნენ შეკრებილები „ქართული მარშის“ მხარდამჭერი რადიკალური ძალების წარმომადგენლები, რომლებიც მთელი დღის განმავლობაში დაკავებული მათი აქტივისტების გათავისუფლებას ითხოვდნენ, წინააღმდეგ შემთხვევაში კი მასობრივ საპროტესტო აქციებს აანონსებდნენ. დღევანდელ დაკავებებსა და გამოკითხვებთან დაკავშირებით განცხადება გააკეთა შს მინისტრის მოადგლემ, რომელიც მთავრობის ადმინისტრაციის შენობის წინ მიმდინარე მოვლენებს პირადად აკვირდებოდა. ნინო ჯავახაძის თქმით, ეს ადამიანები ადმინისტრაციული წესით არიან დაკავებულები, რადგან მათ დაარღვიეს წესრიგი და ზოგიერთი მათგანი განსაკუთრებული აგრესიით გამოირჩეოდა. 
იმ ფაქტს, რომ არასამთავრობო ორგანიზაციების წარმომადგენლებმა და უფლებადამცველებმა ჰომობიფიასთან, ტრანსფობიასა და ბიფობიასთან ბრძოლის დღესთან დაკავშირებით აქციის ორგანიზებაზე გუშინ, 16 მაისს უარი თქვეს, დღეს გამოხმაურება მოჰყვა პოლიტიკოსების მხრიდან. ამ საკითხთან დაკავშირებით, განცხადებები გააკეთეს, როგორც საპარლამენტო და არასაპარლამენტო ოპოზიციის წარმომადგენლებმა, ისე საპარლამენტო უმრავლესობის წევრებმა და იუსტიციის მინისტრმა თეა წულუკიანმა.
გიორგი თაბაგირი (დღის პირველ ნახევარში გაკეთებული განცხადება): „ჩვენ, ორგანიზაციულად პასუხისმგებლობას ვერ ავიღებდით ჩვენივე ორგანიზებულ ღონისძიებაზე ადამიანის უსაფრთხოებაზე იმ ინფორმაციიდან გამომდინარე, რაც ჩვენ მივიღეთ. შესაბამისდ, ჩვენ არ გვქონდა არჩევანი და ამის გამო გავაუქმეთ ღონისძიება. ის ადამიანები, ვინც ამ ყველაფერზე გაბრაზდნენ, მიდიან დღეს კანცელარიასთან და მეც, რომ შევამჩნიე, რომ ეს ადამიანები მიდიან, მეც გადავწყვიტე, რომ ინდივიდუალურად, ჩემ სიცოცხლეზე პასუხისმგებელი მხოლოდ, მივიდე ამ აქციაზე. 17 მაისი პირველ რიგში ქართულ კონტექსტში გახდა ეროვნული გახლეჩის დღე, როცა ბარიკადების ორ მხარეს იდგნენის ადმიანები, რომლებიც ამ ძალიან პატარა ქვეყანაში თანაარსებობენ. რეალურად, 17 მაისი არის ჰომოფობიასთან და ტრანსფობიასთან ბრძოლის საერთაშორისო დღე“.
ლევან ბერიანიძე (დღის პირველ ნახევარში გაკეთებული განცხადება): „წელს იყო უპრეცედენტო მობილიზაცია, აბსოლუტურად ყველა ეკლესიაში თუ სადარბაზოში იყო გამოკრული პლაკატები. ჩვენ გადავწყვიტეთ, რომ იმის მიუხედავად, რომ შსს-მ მოგვცა უსაფრთხოების გარანტიები, არსებობდა მომატებული რისკები და გადავწყვიტეთ, რომ არ ჩავბმოდით ამ ბინძურ თამაშებში, რომელიც შესაძლოა იქ მომხდარიყო და არ მიგვეცა იქ სისხლის ღვრის უფლება“.
ნინო ბოლქვაძე (დღის პირველ ნახევარში გაკეთებული განცხადება): „დღეს, 7 საათზე ვაპირებ, რომ მივიდე, როგორც ნინო ბოლქვაძე, ამ სახელმწიფოს თავისუფალი, სრულუფლებიანი, სხვებთან თანასწორი მოქალაქე და გავაპროტესტო საქართველოში ფაშიზმის მიმდინარეობა, რომელიც თვალნათელი გახდა წელს“.
ნინია კაკაბაძე (დღის პირველ ნახევარში გაკეთებული განცხადება): „ვერ ვხედავ საკმარის საფუძველს იმისათვის, რომ არ გავიდეთ აქციაზე და ამიტომ, ვფიქრობ, რომ თუკი ერთი წარმომადგენელი მაინც გავა დღევანდლ აქციაზე, მეც მაქვს სურვილი, რომ მივიდე და მის გვერდით დავდგე. აქ არ არის მხოლოდ და მხოლოდ საუბარი სექსუალური უმცირესობების, ლგბტ თემის წარმომადგენელთა  უფლებებზე, აქ უკვე საუბარია გაცილებით უფრო გლობალურ პრობლემაზე. ეს არის თავისუფალი სამყაროს დაპირისპირება იმ რაღაც ფაშისტურ წარმონაქმნთან, რომელიც  ჩვენს ქვეყანაში ბოლო პერიოდში ძალიან გაძლიერდა, გამრავლდა. ამას ხელს უწყობს დღევანდელი ხელისუფლება და მე ვფიქრობ, რომ თუკი ჩვენ მათ დავუთმეთ ყველა სივრცე, უარს ვამბობთ იმაზე, რომ ვიცხოვროთ თავისუფალ სამყაროში“.
სანდრო ბრეგაძე: „ჩვენი მთავარი გამარჯვება არის ის, რომ მათ ოფიციალურად გავაუქმებინეთ თავიანთი ღონისძიება. ახლა, ერთი-ორი ადამიანი რას მოიმოქმედებს, ჩვენ ნამდვილად ქუჩა-ქუჩა ვერ დავუწყებთ დევნას“.
მამა ანდრია (ორმოცაძე): „საზოგადოება, რომელიც აქ არის, პროვოკაციაზე არ წამოვიდეს ვინმე, პროვოკაციას არ წამოეგოს, ვინმესთან ფიზიკური დაპირისპირებაში არ წავიდეს. ჩემი როლი არის, რომ მშვიდობიანობა უზრუნველვყო აქ. არ მომეცა იმის დროს და საშუალება, ინფორმირებული ყოფილიყო საპატრიარქო. ჩემის მხრივ, პირდაპირ აქ წამოვედი და ეს ჩემი დამოუკიდებელი აზრია, საპატრიარქოსთან შეთანხების გარეშე“.
მღვდელი ბასილი: „მე იმიტომ მოვედი, რომ ჩემს ხალხთან ვიდგე და ამათთან ერთად ვიბრძოლო ლგბტ პროპაგანდის წინააღმდეგ“. 
დეკანოზი დავით ლასურაშვილი: „ლგბტ პროპაგანდა, რომ მიუღებელია, ამისათვის მოვედით ჩვენ აქ. ადამიანები, რომლებიც აფიშირებას უკეთებენ ყველაზე მძიმე ცოდვას, იმ ცოდვას, რომლის გამოც ყველაზე მეტად დაისაჯა კაცობრიობა, აი, ამას ვაპროტესტებთ“.
დეკანოზი ელიზბარი: „რას იცავთ? ეს ქუჩა ეკუთვნის მართლმადიდებლებს დღეს. ვინც ჩამოვა, ის, რაც მოხდება, თქვენი ბრალია, პოლიციის. ვისაც დაიჭერთ, ეკლესიაც გამოვა თქვენს წინააღმდეგ, იცოდეთ. ეს ქუჩა ეკუთვნის ეკლესიას 12 საათამდე, ეკუთვნის მართლმადიდებლებს, ქრისტიანულ დღესასწაულს ეკუთვნის თავიდან ბოლომდე. ვინც ჩამოვა აქა, მიიღებს საკადრის პასუხს. ჩვენ არ ვაგებთ პასუხს, ნუ იჭერთ ნურავის. გზას ხომ არ ვკეტავთ? გზაც გავათავისუფლეთ. დადექით იქ, ამის იქით ვინც ჩამოვა, დაიჭირეთ ისინი, თქვენ ხელმძღვანელობას გადაეცით, რაც გითხარით, ხომ გაიგეთ? მომისმინეთ, ის არასამთავრობოები, რომლებიც დღეს პროვოკაციას აწყობენ მართლმადიდებლური ეკლესიის წინააღმდეგ და იყენებენ არატრადიციული მიმდევრობის ადამიანებს, რომ ამ პროვოკაციაში ჩაერთნენ, ესენი უნდა დაისაჯონ. აქ თუ ვინმე მართლმადიდებელეს დაიჭერენ, პასუხს აგებენ არატრადიციული მიმდევრების ადამიანები და პასუხს აგებენ არასამთავრობოები, რომლებიც წააქეზებენ იმ ერთმუჭა ხალხს, რომელსაც ჩვენ არ ვერჩით“.
აქციის მონაწილე: „ჩემი დედა ... პიდარასტებს არ გავაგულავებთ საქართველოში, რაც არ უნდა მოხდეს და ყველა დაგვიჭირეთ მაგის დედასაც ... მაშინ“.
აქციის მონაწილე: „პოლიციას არ მოეწონა ქართველი ბიჭები, ვაჟკაცები რომ იდგნენ აქ და რატომ დგახართო და ვიღაცამ ბრძანება გასცა, რომ თურმე ქართველი ვაჟკაცები არ უნდა იდგნენ რუსთაველის გამზირზე და უნდა იდგნენ ლგბტ წარმომადგენლები. ვაპროტესტებთ და არ მოგვწონს ეს დამოკიდებულება ქართველი საზოგადოების მიმართ“.
აქციის მონაწილე: „მე ვემიჯნები ძალადობას, მაგრამ არ მინდა ნარკორეალიზაცია და არც მამათმავლების პროპაგანდა. დღეს ამაღლების დღესასწაულია და ოჯახის სიწმინდის დაცვის დღე. გამოვედი და ვდგავარ“.
აქციის მონაწილე: „მე მინდა ჩემი აზრი დავაფიქსირო, ვიდგე აქ, სადაც ყველა ქართველი და ყველა მართლმადიდებელია და ქართული სულის მატარებელია და გავაპროტესტო იმ ადამიანების მიერ ჩასატარებელი აქცია“.
აქციის მონაწილე: „გილოცავთ დღევანდელ დიდ დღეს, ამაღლებას, ოჯახის სიწმინდის დღეს. აი, ეს მინდა გითხრათ და ვაპროტესტებთ აი იმ გარყვნილებას“.
აქციის მონაწილე: „პირადად ვაპროტესტებ მამათმოვალობას, ლგბტ თემს. ცოტა ჩემთვის ეჭვქვეშაა, რომ არ გაიმართება. შეიძლება, თვალის ასახვევად ხდება“.
აქციის მონაწილე: „მე არაფერს არ ვაპროტესტებ, ვდგავარ მეგობრების გვერდით. მშვიდობიან აქციას ატარებენ, ქრისტიანობაზე ქადაგებენ“.
აქციის მონაწილე: „ჩვენი ერთადერთი მოთხოვნაა, რომ საქართველოში აღარ იყვნენ ლბგტ-ს წარმომადგენლები. საერთოდ მოისპონ საქართველოდან“.
ბაია ძაგანია: „გიორგი (გაბედავა) მსვლელობაზე იყო დილიდან გასული, დასრულდა ეს მსვლელობა და მოდიოდა სახლში თავის მეგობართან ერთად, ბესო მიქავა და ნატო ისხდნენ მანქანაში. მოხდა გაჩერება ამ მანქანის. ბესო გადაიყვანეს მანქანიდან, საბუთები მოსთხოვეს და ჩემს მეუღლეს, ჩაეძინა მანქანაში. ამ დროს მივიდა პოლიცია, მოიპარეს მანქანიდან ისე, რომ ბესოს არ ენახა და როდესაც იკითხა, სად არის გიორგი, ვინ გიორგი, აქ არავინ სხვა არ ყოფილა თქვეს მეტიო. ასე მოტყუებით წაიყვანეს. გლდანი-ნაძალადევის პოლიციაშია გადაყვანილი და ითხოვს ადვოკატს“.
თეა პაიჭაძე: „ჩვენი ლიდერი, ლევან ჩაჩუა იმყოფებოდა სამების ტაძრის ეზოში, სადაც მოხდა მისი დაკავება. ფაქტიურად, ოფიციალურად, ნებადართული გვქონდა აქცის ჩატარება, მაგრამ აქციის ჩატარების ადგილამდე მისვლაც არ აცალეს. მოვიდა ინფორმაცია, რომ მას დააბრალეს თითქოს პოლიციას აქციის ჩატარების დროს გაუწია წინააღმდეგობა, რაც სიცრუეა“. 
ცირა ჯავახიშვილი: „გამოკითხვა კი არა, ეს დაკავებულები არიან.  წესით, როცა მოწმის გამოკითხვა უნდათ, უგზავნიან უწყებას.  გიორიგ კორკოტაშვილი აიყვანეს ინტერვიუს დროს, რამაზ გაგნიძე აქ პირველი სკოლის ეზოდან აიყვანეს, უბრლაოდ მიტინგზე მოსული. ეს არის უკანონო დაპატრიმრება. ფაქტიურად, დღევანდელი პოლიცია გამოდის, რომ იპარავს ხალხს ქუჩიდან“.
ნინო ბოლქვაძე: „ძირს ჰომოფობია, ტრანსფობია, ბიფობია. ჩვენ აქ მცხოვრები  მოქალაქეები არ მოგცემთ შესაძლებლობას, რომ დათესოთ ერთმანეთის ზიზღი, აქ ყველა იქნება თანასწორი. ჩვენ, საქართველოში მცხოვრებმა ლესბოსელებმა, გეებმა, ბისექსუალებმა, ტრანსგენდერებმა, პირველ რიგში, საკუთარი შიშები უნდა დავამარცხოთ. შიში იმისა, რომ ყველაზე ახლობელი ადამიანები გვკრავენ ხელს, ამწუთიერი კომფორტის დაკარგვის შიში. ვიდრე ჩვენ თავად არ ვაღიარებთ საკუთარ უფლებას, ვიცხოვროთ სავსე, ბედნიერი ცხოვრებით, ვერავის დავაჯერებთ იმაში, რომ ჩვენ ეს უფლება თანასწორად გაგვაჩნია... მთავრობამ აწარმოა რეპრესიული პოლიტიკა და აქედან გამომდინარე, ქმედებები მიმართული იყო საკუთარი მოქალაქეების, ისედაც სტიგმატიზებული ჯგუფების ჩაგვრისკენ“.
მარი კურტანიძე: „ჩვენ ისევ მიგვითითებენ, რომ უნდა გავქრეთ.  შეიძლება ჩაითვალოს, რომ კი გაგვაგდეს, დაგვმალეს, შეგვტენეს უკან სახლებში და საძინებლებში, უბრალოდ, ამით არაფერი არ მთავრდება. ვეღარც კი ვხვდებით, რომელი ჯგუფი, ვის თამაშს თამაშობს, სამწუხაროდ. რომელი ძალები ცდილობენ ჩვენ გამოყენებას, ამაზე ჩვენ გვჭირდება ძალიან ღრმა ანალიზი და ვერ მივცემთ ვერავს საშუალებას, რომ ასე დაუფიქრებლად გამოგვიყენონ“.
ანა სუბელიანი: „რეალურად, მართლაც გვაქვს ძალიან ძალადობრივი გარემო. ბოლო პერიოდში, რაღაც ნიშნები იკვეთებოდა იმისი, რომ ეს განწყობები კიდევ უფრო გაზრდილია, ამიტომ მე მესმის იმ ადამიანების, ვისაც უჭირს აიღოს პასუხისმგებლობა ადამიანების უსაფრთოებაზე ამ კუთხით, თუმცაღა, მე პირადად, როგორც მოქალაქე, ვიღებ საკუთარ თავზე პასუხისმგებლობას და ვთვლი, რომ ეს მაინც ის სივრცეა, რომელიც არ უნდა დავთმო და აუცილებლად უნდა ვიდგე აქ... დღეს, ჩვენ ვართ გარდამტეხ ეტაპზე, როცა უნდა მოვიპოვოთ და დავიბრუნოთ ის სივრცეები, რომლის წართმევასაც ჩვენთვის მუდივად ცდილობენ. ახლაც, რეალურად ხელისუფლება ცდილობს სხვადასხვა მეთოდით ებრძოლოს სამოქალაქო აქტივიზმს, ცდილობს, ჩაახშოს ის სულისკვეთება, რაც არის, ცდილობს, წაგვართვას სივრცეები ჭკვიანური ხერხებით, სიძულვილის გაძლიერებისა და პანიკის დათესვის გზით. ჩვენ ამ თამაშს არ უნდა წამოვეგოთ“.
გაგა თუმანიშვილი: „არა ძალადობას, ნებისმიერ ძალადობას. იმედია, ხალხი დაინახავს, რომ ვართ აქ, ვემხრობით სიმშვიდეს და გვინდა, ყველა ადამიანმა უბრალოდ მშვიდად იცხოვროს საკუთარ ქალაქში. პოლიცია საკმაოდ მობილიზებულია, მაგრამ იმიტომ, რომ დაძაბულობა არის, მაგიტომ მოვედით, რომ გავაპროტესტოთ ეს დაძაბულობა, რომელიც წესით არ უნდა იყოს“.
აქციის მონაწილე: „ყველა ადამიანს უნდა შეეძლოს თავისუფლად აზრის გამოხატვა. ეს არ არის კონკრეტულად ერთი, რომელიმე ჯგუფის პრობლემა, ეს არის თავისუფლებისთვის ბრძოლა და ვიდრე ჩვენ არ გავაცნობიერებთ, რომ სოლიდარობა ყველაზე დიდი რაღაცაა და ყველაზე მნიშვნელოვანი, მანამდე არ მგონია შეიცვალოს რამე ქვეყანაში, იმდენად, რამდენადაც სამართალდამცველებს სრული ძალა გააჩნით იმისა, რომ ფაშისტური ჯგუფები გააუვნებელყონ, მაგრამ ეს არ გააკეთეს 14-ში, როდესაც აქციას ვითომდა აწვებოდნენ“.
აქციის მონაწილე: „მთავრობას მოვუწოდებთ, გაახილონ თვალი და დაიცვან ლგბტ თემის წევრები, იზრუნონ მათ უსაფრთხოებაზე და არანაირად ხელი არ შეუწყონ ნაცისტურ, ფაშისტურ და ქართული მარშისნაირ დაჯგუფებებს და არ მისცენ საშუალება მსგავს ადამიანებს, ჩვენი სიტყვის თავისუფლების შეზღუდვის“. 
აქციის მონაწილე: „ყველაზე საწყენი ჩემთვის არის ის, რომ მე, ადამიანს, რიგით მოქალაქეს, რომელიც აქ ვდგავარ ჩემი უფლებებისთვის, თავისუფლებისთვის, მიწევს ავტობუსებით მოსვლა, ბარიკადების გამოვლა მხოლოდ იმის გამო, რომ ვიდგე ჩემი უფლებებისთვის და თავისუფლებისთვის“. 
დავით სუბელიანი: „დღეს მე აქ მოვედი მეტწილად გამოხატვის თავისუფლების დასაცავად, ვიდრე სხვა რაიმე შინაარსის დასაცავად, რადგან გუშინ, წინა დღეებში სწორედ ამას დაუდგა კითხვის ნიშანი, შევძლებთ კი ჩვენ, სხვადასხვა ჯგუფები, რომ გამოვიდეთ ქუჩაში და ვთქვათ ჩვენი სათქმელი, იმიტომ, რომ შესაძლოა, ყოველთვის გამოჩნდეს ვიღაც დაპირისპირებული მხარე, შუაში უნდა ჩაგვიდგეს სახელმწიფო და ა.შ. გუშინ იდგა საფრთხე იმისა, რომ ეს დღე არ შემდგარიყო. მე მიხარია, რომ თემის ნაწილმა გადაწყვიტა დღეს აქ გამოსვლა“.
თამარ კინწურაშვილი: „ვარ აქ იმიტომ, რომ სოლიდარობა გამოვუცხადო იმ თემს, რომელსაც არ აქვს შესაძლებლობა გამოვიდეს გარეთ და გამოხატოს თავისი პოზიცია, ვინაიდან სწორედ ხელისუფლებამ შექმნა თავისი ქმედებებით ასეთი ვითარება“.
ნინია კაკაბაძე: „ვფიქრობდი, უკეთესი იყო ჩვენ ასე არ აგვეწია მთლიანად ხელები, არ გავსულიყავით და სახლის კარი არ გადაგვეკეტა და არ ჩავკეტილიყავით შიგნით, რადგან ეს თემა უკვე გასცდა ლოკალურად ჰომოფობიის თემას, როგორც ნარკოტიკების დეკრიმინალიზაციის თემას. ხედავთ ყველანი, რომ ჩვენ ვდგავართ რეალური არჩევანის წინაშე, როგორ სამყაროში გავაგრძელებთ ცხოვრებას, როგორ სახელმწიფოში. ეს იქნება თავისუფალი სამყარო და მისი ნაწილი ვიქნებით, თუ ვიქნებით ტოტალიტარულ რეჟიმში, სადაც ჩვენ გვმართავენ ეს ფაშისტური დაჯგუფებები. სიტუაცია და მდგომარეობა ვფიქრობ, რომ არის კატასტროფული და ჩვენ თუ ახლა ყველაფერი დავთმეთ, სახლში ჩავიკეტეთ და ჩუმად დავსხედით, ეს ნიშნავს, რომ ჩვენ გზას ვუხსნით აი ამ ფაშისტურ დაჯგუფებებს, რომელსაც ჩემი ღრმა რწმენით ამ შემთხვევაში მფარველობს ხელისუფლება. მეშინია, ახალი წელიც 17 მაისს არ გადმოიტანონ იმიტომ, რომ რაღაცნაირად გადაფარონ ეს დღე“. 
ქეთევან მსხილაძე: „არ მინდა, არ მსურს, რომ ამ ქვეყანაში ამ ძალადობრივმა ჯგუფებმა გაიმარჯვონ და იმათ დაიკავონ ასპარეზი და არა, ლიბერალური შეხედულებების მქონე ადამიანებმა“.
მიხეილ ბენიძე: „ვაკვირდებით პროცესს იმიტომ, რომ თუ რაიმე მოხდება და თუ ვინმეს უფლებების დარღვევას ექნება ადგილი. ამის აღწერა და დოკუმენტირება ძალიან მნიშვნელოვანია, თუმცა მე სიმართლე გითხრათ, იმედი მაქვს რომ ყველაფერი ჩაივლის მშვიდობიანად... მნიშვნელოვანია, რომ ადამიანებს ქონდეთ გამოხატვის თავისუფლება. მნიშვნელოვანია, რომ ძალიან მკაფიოდ ისმოდეს მესიჯი და გზავნილი, რომ მიუხედავად იმისა, ვინ რა პოზიციაზე ვართ, ვინ რა ცხოვრების წესით ცხოვრობს, ყველას აქვს თავისი მშვიდობიანი გამოხატვის უფლება და მნიშვნელოვანი ასპექტი აქ არის სწორედ იმაზე, რომ გამოხატვა უნდა იყოს მშვიდობიანი, არაძალადობრივი, არააგრესიული. სამწუხაროდ, რასაც რიგ შემთხვევებში ვხედავთ ხოლმე რიგი ჯგუფების მხრიდან, ეს არ არის მისღები, მაგრამ გარკვეულ ფარგლებში მათი გამოხატვაც უნდა დაიცვას სახელმწიფომ. როგორც ჰომოფობიის საწინააღმდეგო, ასევე ნებისმიერ დღეს, ქვეყანაში გარანტირებული იყოს გამოხატვის თავისუფლება და შეკრების თავისუფლება, რა თქმა უნდა, მშვიდობიან, არაძალადობრივ ფარგლებში და როდესაც ადამიანები მშვიდობიანად, ძალადობის გარეშე გამოხატავენ თავის პოზიციას, სახელმწიფო უნდა იდგეს მოწოდების სიმაღლეზე და იცავდეს ამ გამოხატვას“.  
გიორგი მშვენიერაძე: „მხარდაჭერა იმ ადამიანებისადმი, რომლებიც ათწლეულები იჩაგრებოდნენ და დღემდე იჩაგრებიან არადემოკრატიულ ან ნაწილობრივ დემოკრატიულ ქვეყნებში და მათ შორის საქართველოში, საკუთარი სექსუალური ორიენტაციის ნიშნით, ესეთი ქცევა და ესეთი ჩაგვრა მიუღებელია იმ სახელმწიფოსთვის, რომლის აშენებაც ჩვენ, ყველამ ერთად, 1995 წელს, ჩვენი კონსტიტუციით გამოვაცხადეთ“.
გიორგი გოცირიძე: „აქციის ერთ-ერთ მონაწილეს, როდესაც ის სიტყვით მიმართავდა დემონსტრანტებს, მიაყენეს ფიზიკური შეურაცხყოფა. ის, ვინც მიაყენა ფიზიკური შეურაცხყოფა, ის ადამიანი დაკავებულია. ამჟამად, ეს ადამიანი გადაყვანილია ერთ-ერთ კლინიკაში სამედიცინო დახმარების აღმოსაჩენად. ჩვენ ვთავაზობთ მას სამართლებრივ დახმარებას“.
ეკა სხილაძე: „სახალხო დამცველი მნიშვნელოვნად მიიჩნევს იმას, რომ უზრუნველყოფილი იყოს ყველა ადამიანის გამოხატვის უფლების დაცვა და შეკრების თავისუფლება. სამწუხაროდ, ლგბტ ადამიანები და მათი მხარდამჭერები 17 მაისს, თუ გავიხსენებთ წინა წლების გამოცდილებას, ხშირად სწორედ ამ დღეს ხდებიან ძალადობის მსხვერპლნი და მათი კონსტიტუციით გარანტირებული უფლების რეალიზებას ექმნება საფრთხე... სახალხო დამცველის პრაქტიკა ცხადყოფს, რომ ლგბტ ადამიანების მიმართ ძალადობას და სხვა ტიპის უფლებადარღვევის შემთხვევებს საკმაოდ ხშირად აქვს ადგილი და პრობლემურია ისიც, რომ საზოგადოებაში დამკვიდრებული შეხედულებები თუ წინასწარგანწყობები ხშირად ხდება დისკრიმინაციის თუ სხვა ტიპის ჩაგვრის განმაპირობებელი, ამიტომ ძალიან მნიშვნელოვანია ის, რომ სახელმწიფომ გაატაროს ყველა ღონისძიება, არამხოლოდ კონკრეტული თარიღის, არამედ, ზოგადად, ქვეყანაში არსებული დამოკიდებულების და შეხედულების ცვლილებებისათვის“.
იოჰანეს დაუმა: „დღევანდელი დღის აქ აღნიშვნა მნიშვნელოვანია. ვიმედოვნებ, რომ აქ მხოლოდ ლგბტ თემის წარმოადგენლები არ არიან, ჩვენნაირი ადამიანებიც აღნიშნავენ ამ დღეს. ძალიან მიხარია, რომ აქ ვარ, მაგრამ უფრო მნიშვნელოვანია, რომ ჩვენ აქ ერთად ვართ და ორმაგად სასიხარულოა ის, რომ აქ უსაფრთხოების შეგრძნება გვაქვს, რაც ძალიან მნიშვნელოვანია. ადამიანები, რომლებიც აქ არიან შეკრებილები, თავს უსაფრთხოდ და თავისუფლად გრძნობენ. ვიმედოვნებ, რომ მომავალ წელს ამ დღეს უფრო მასშტაბურად და თავისუფლად აღვნიშნავთ. კმაყოფილი ვარ შსს-ს მუშაობით, რომელმაც დღეს აქ უსაფრთხოება უზრუნველყო“.
იოჰანეს ვან დერ კლაუ: „მიხარია, რომ აქ ვარ და გაცილებით მნიშვნელოვანია, რომ ისინი არიან აქ და ყველა ერთად აღვნიშნავთ ჰომოფობიასთან ბრძოლის დღეს. მეორე მიზეზი რატომაც მოვედი, არის შეგრძნება, რომ უსაფრთხოება არ არის დაცული. ეს ასე არ უნდა იყოს, ხალხი თავს უსაფრთხოდ და თავისუფლად უნდა გრძნობდეს. გულწრფელად ვიმედოვნებ, რომ მომავალ წელს შევძლებთ, თავისუფლად ვიზეიმოთ ეს დღე ქართველებთან ერთად“.
ზურაბ ჯაფარიძე: „დედამიწის მთელი შეგნებული ნაწილი ებრძვის ჰომოფობიასა და ტრანსფობიას. სამწუხაროდ, ამ მხრივ, ამ ქვეყანაში ჩვენ გვაქვს ძალიან რთული ვითარება. წინ გვაქვს დიდი ომი ადამიანების ტვინებში, ბევრ ადამიანს უნდა ვუხსნათ და ველაპარაკოთ, რომ ეს ომი მოვიგოთ და გავაგებინოთ, რომ 21-ე საუკუნეში ჰომოფობია და ტრანსფობია ძალიან ტეხავს“.
ნინო გოგუაძე: „სამწუხაროდ, ძალიან დაპირისპირებული და სიძულვილით გაჟღენთილი ჯგუფების საშუალებით ხელისუფლებამ მოახერხა და დაიპყრო ყველა თავისუფალი სივრცე. ჩვენ, თავისუფლების მოყვარე ადამიანები ამას არ დავუთმობთ და დღეს მე აქ ვდგავარ სწორედ ფაშიზმის წინააღმდეგ ბრძოლაში“.
ელენე ხოშტარია: „ღიად ფაშისტური ჯგუფები ნებისმიერ განსხვავებულ აზრს ზღუდავენ და იძახიან, რომ არ ჩაატარებინებენ აქციას, ვიღაცას სადღაც არ გამოათქმევინებენ აზრს. ეს ფაშისტური ჯგუფები, სამწუხაროდ, თავის დროზე დაიწყო მათი გაძლიერება ხელისუფლების მხრიდან და 12 მაისის აქციაზე ჩვენ ვნახეთ, რომ ხელისუფლებამ ტოლობის ნიშანი გაავლო თავისუფალ მოქალაქეებსა და იმ მოძალადეებს შორის, რომლებიც აქციის დაშლით ემუქრებოდნენ. აქ განსხვავებული აზრის პრობლემა კი არ არის, ყველას აქვს უფლება, რომ არ მოსწონდეს რაღაცა ტიპის შეკრება, ყველას აქვს უფლება, არ მოსწონდეს ეს აქცია, მაგრამ არავის არ აქვს უფლება, რომ ძალადობრივად დაემუქროს, შეზღუდოს გამოხატვის თავისუფლება. ამას თუ ჩვენ დავუშვებთ, ეს ნიშნავს, რომ ადამიანებს გამოხატვის თავისუფლება შეეზღუდებათ. ამიტომ, მნიშვნელოვანია, ხელისუფლებას მოვთხოვოთ, რომ მოძალადეებს ძალადობის უფლება არ მისცეს. აქ არ არის განსხვავებულ აზრზე საუბარი, მათაც შეუძლიათ, რაღაცა მარშს ქონდეთ განსხვავებული აზრი, მაგრამ მათ არ აქვთ ძალადობის უფლება“.
ხატია დეკანოიძე: „მე აქ ვარ თანასწორობისთვის. სახელმწიფო ვალდებულია დაიცვას ყველა ადამიანის უფლება, რასაც სამწუხაროდ, სახელმწიფო ვერ ახერხებს. ხელოვნურად მობილიზებულია ე.წ. ნეონაცისტური ჯგუფები, რომლებიც კანონის შესაბამისად უნდა ისჯებოდნენ. ხელოვნურად არის სახელმწიფოს ხელდასმით ის, რომ ადამიანის უფლებები არ არის დაცული“.
ლონდა თოლორაია: „შეიძლება ითქვას, რომ აქციამ მშვიდობინად ჩაიარა, მოხდა მხოლოდ ერთადერთი ინციდენტი - ახალგაზრდა მამაკაცმა აქციაზე გამომსვლელ პირს მიაყენა ჯანმრთელობის დაზიანება. აღნიშნული პირი, რომელიც გახლავთ 22 წლის, უკვე დაკავებულია. თავისთავად ცხადია, გამოძიება დაწყებულია, სისხლის სამართლის წესით არის იგი დაკავებული - ძალადობის მუხლით. თავისთავად ცხადია, გამოძიების პროცესში მოხდება დისკრიმინაციის მოტივის გამოკვეთა მის მიერ ჩადენილ დანაშაულში. ამჟამად მიმდინარეობს საგამოძიებო მოქმედებების ჩატარება. დაზარალებულის ჯანმრთელობის მდგომარეობა დამაკმაყოფილებელია, მას დაუყოვნებლივ სამედიცინო დახმარება გაეწია“.
ნინო ჯავახაძე: „მთელი დღის განმავლობაში შსს, ჩვენი პოლიცია ყველაფერს აკეთებს იმისთვის, რომ უზრუნველყოფილი იყოს უსაფრთხოება ქალაქში, აზრის თავისუფალი გამოხატვა, გამოხატვის თავისუფლება თითოეული ჩვენი მოქალაქისთვის, ამისთვის კეთდება აბსოლურურად ყველაფერი. მათ შორის, ამას ადასტურებს აქ შეკრებილი ხალხიც. არამხოლოდ აქტივისტები, ლგბტ თემის წარმომადგენლები, არამედ, უბრალო მოქალაქეები, რომლებიც მხარს უჭერენ აქციას. მათი უსაფრთხოება უზრუნველყოფილია... დაკავებული ადამიანები იქცეოდნენ აგრესიულად,  უდანაშაულო ადამიანის არც დაკავება და არც გამოითხვაზე გადაყვანა არ ხდება. შესაბამისად, დაკავებულია ის ადამიანები, რომლებიც ან პოლიციას უწევენ წინააღმდეგობას ან რაღაც წვრილმან ხულიგნობას ჩადიან. ეს არის ადმინისტრაციული წესით დაკავებული პირები, შესაბამისად, ყველა, ვინც მშვიდობიანად ცდილობს აზრის გამოხატვას, მათი უფლება და უსაფრთხოება არის დაცული და ასე იქნება“.  
ნინო გოგუაძე: „ბიძინა ივანიშვილი მართავს ქვეყანას ე.წ. მართვადი ქაოსით. დიახ, ეს არის ძალიან საშიში ვითარება, მაშინ, როდესაც ხელისუფლების ძალაუფლება არ ემყარება თითოეული, ერთი ცალკეული ადამიანის უფლებას, უფლების ძალას და მისი კონსტიტუციით დაცვის გარანტიას, არამედ, მისი ძალაუფლება ემყარება სიძულვილის უფლებას, ეს არის უმძიმესი ვითარება. დიახ, ამის უკან სწორედ ხელისუფლება დგას“.
თამარ კორძაია: „ხელისუფლება კიდევ აგრძელებს აქტიურ თანამშრომლობას საპატრიარქოსთან იმისათვის, რომ მან დემონსტრირება მოახდინოს ძალების. მართალია ხელისუფლება ემიჯნება სიტყვით, მაგრამ საქმით ეს ერთი და იგივეა. მნიშვნელოვანია ის, რომ ხელისუფლებამ ბევრი დაჯგუფება შექმნა და ხელი შეუწყო იმას, რომ ესეთი დაჯგუფებები მოდიოდნენ და აპროტესტებდნენ, რას აპროტესტებდნენ არ ვიცოდეთ, მაგრამ სამწუხარო ის არის, რომ ამ ყველაფერის უკან ჩანს ის, რომ ისინი მხოლოდ იმას აკეთებენ, რაც ხელისუფლებას აწყობს და ხელისუფლება საკუთარი მოქალაქეების პროტესტის დაცვის ფუნქციებს ამოფარებული, ძალადობას ახალისებს“.
ნინო  ბურჯანაძე: „ისიც, რომ ხელისუფლება აცხადებს და ცალკეულ ადამიანებს ეუბნება, რომ ჩვენ ვერ დაგიცავთ, იმის და მიუხედავად, რომ მე არ ვიზიარებ ადამიანების, ამ  ნაწილის პოზიციას, თავისთავად, ხელისუფლებას ყველას დაცვა უნდა შეეძლოს, ვინც არ უნდა იყოს“.
რომან გოცირიძე: „როდესაც მთავრობა ამბობს, რომ ის დაიცავს ნებისმიერ ჯგუფს ძალადობისგან, ეს არის ცინიკური განცხადება და დაცინვა. ის, რომ პოლიციის კორდონით იქნება მოძალადეების მხრიდან დაცული მეორე მხარე, ეს არაფერს ნიშნავს. მოძალადეები და დამნაშავეები უნდა დაისაჯონ, უნდა იყნენ ციხეში და არა კორდონის მიღმა“.
სალომე სამადაშვილი (დღის პირველ ნახევარში გაკეთებული კომენტარი): „საქართველოს ყველა მოქალაქეს და მოქალაქეების ჯგუფს აქვს სრული უფლება შეკრების თავისუფლების, გამოხატვის თავისუფლების და სიტყვის თავისუფლების. სახელმწიფოს ვალდებულებაა ამ უფლების განხორციელების უზრუნველყოფა. ეს ვერ მოახდინა დღეს საქართველოს სახელმწიფომ, რითაც დაარღვია მისი მოქალაქეების კონსტიტუციური უფლებები. მგონი ეს ცხადია ყველასთვის, გამოხატვის თავისუფლება ვრცელდება მათ შორის იმ აზრზე, რომელიც შეიძლება უმრავლესობისთვის იყოს მიუღებელი ან თუნდაც შოკისმომგვრელი, მაგრამ სახელმწიფომ სწორედ უნდა უზრუნველყოს ყველა მოქალაქის თავისუფლება, გამოხატოს საკუთარი შეხედულება და ეს დღეს ვერ მოხდა“.
ოთარ კახიძე: „5 წლის წინ ის რბევა, რომელიც სახეზე გვქონდა, არის დღემდე გამოუძიებელი. დამნაშავეები არ არიან დასჯილნი და ეფექტური რეაგირება სახელმწიფომ იმ დანაშაულზე ვერ მოახდინა. წელს, 12 მაისს ჩვენ ვიხილეთ მორიგი შემთხვევა, როდესაც მოძალადე ჯგუფის შანტაჟით ხელისუფლებამ ნაცვლად იმისა, რომ ძალადობისკენ მომწოდებელი პირები დაეკავებინა, ავტობუსებით გაიყვანა კანონიერი კონსტიტუციური აქციის მონაწილეები.  ამ პირობებში გასაგებია ლგბტ საზოგადოების წუხილი, რომ მათ არ აქვთ განცდა, რომ მათი უსაფრთხოება იქნება დაცული. შსს და სახელმწიფო სტრუქტურები ვალდებულები არიან უზრუნველყონ თითოეული მოქალაქის და განსაკუთერბით, ჩაგრული ჯგუფების უფლებების და უმცირესობების უფლებების სრულფასოვანი რეალიზაცია“.
თეა წულუკიანი (დღის პირველ ნახევარში გაკეთებული კომენტარი): „მე, ამ წუთში, როგორც სახელმწიფოს წარმომადგენელი, სტრასბურგის სასამართლოში ვიცავ 17 მაისის საქმეს. იმ 17 მაისისა, როდესაც „ნაციონალური მოძრაობა“ იყო ხელისუფლებაში და ადამიანების უფლებები დაირღვა, იმიტომ რომ სახელმწიფომ მაშინ, იმ 17 მაისს, ვერ უზრუნველყო ლგბტ თემის და მისი წევრების უსაფრთხოება. დღევანდელ 17 მაისს რაც შეეხება, ჩვენი ხელისუფლება და სამართალდამცველი სტრუქტურები ბოლომდე იყო მომზადებული, მათ შორის საოპერაციო დონეზე, რომ ქუჩაში გამოსული სხვადასხვა ჯგუფი თუ ამის საჭიროება იქნებოდა, თითოეული მათგანისგანაც დაეცვა და თითოეული მათგანის უსაფრთხოებაც უზრუნველეყო. შემდეგ ორი ჯგუფის მიერ მიღებული იქნა ის გადაწყვეტილებები, რა გადაწყვეტილებაც იქნა მიღებული, მიუხედავად ამისა, თქვენ ყველა ხედავთ თბილისის ქუჩებში, რომ დღეს არის საპოლიციო მზაობა“.
ზაქარია ქუცნაშვილი (დღის პირველ ნახევარში გაკეთებული კომენტარი): „ეს ორივე ჯგუფი იმდენად ანტაგონისტურად არის განწყობილი ერთმანეთის მიმართ, რომ ერთის აქტივობა ახალისებს მეორეს გამოჩენას. აქედან გამომდინარე, როცა ერთიც და მეორეც მოერიდა მათი დაპირისპირებული ძალების პროვოცირებას, ეს უკვე ნიშნავს, რომ ქართული დემოკრატიის კულტურა იზრდება. ქართული საზოგადოების და მათ შორის ამ მოწყვლადი ჯგუფების დამოკდიებულება იცვლება, რაც მისასალმებელია, როცა ისინი პროვოკატორებივით კი არ უნდა იქცეოდნენ, არამედ, როგორც ქვეყანაში მშვიდობისა და საზოგადოებაში მშვიდობის  შემომატანები. მე მივესალმები ორივე ორგანიზაციის გადაწყვეტილებას, როდესაც ისინი თავისი შეკრების და მანიფესტაციის ფორმას არ იყენებენ სხვა მოწყვლადი თემის პროვოცირებისთვის. მე დამრჩა შთაბეჭდილება, რომ არა დაუცველობის შიშით, არამედ, პროვოცირების თავიდან აცილების მიზნით მიიღეს მათ ეს გადაწყვეტილება, რაც სწორია“.
თამარ ჩუგოშვილი (დღის პირველ ნახევარში გაკეთებული კომენტარი): „მე ვფიქრობ, რომ შსს პირიქით, ზუსტადაც, რომ იყო მოწოდების სიმაღლეზე და ის მოსამზადებელი შეხვედრები, რომლებიც შედგა, სრულად უზრუნველყოფდა ნებისმიერი პირის გამოხატვის, შეკრებისა და მანიფესტაციის უფლების დაცვას. მე ისიც მესმის, რომ თემის წევრებმა მიიღეს გადაწყვეტილება, რომ არ ჩაეტარებინათ აქცია სხვადასხვა ფაქტორების გამო. იმის გამო, რომ მათ არ ჰქონდათ განცდა სრულად, 100%-ით დაცულობის, ვინაიდან სხვადასხვა აქციები იმართებოდა პარალელურად. თუმცა, ამას ჩვენ ვერ დავაბრალებთ შსს-ს და სახელმწიფოს იმიტომ, რომ სახელმწიფოსგან გარანტიები ჰქონდა ყველა ჯგუფს, რომ ყველა ჯგუფის მშვიდობიანი გამოხატვის უფლება სრულად იქნებოდა დაცული“.
ეკა ბესელია: „ჩვენი ქვეყნის ყველა მოქალაქე არის კანონის წინაშე თანასწორი და ასევე, გვაქსვს მიღებული კანონი დისკრიმინაციის აკრძალვის შესახებ და არანაირი ნიშნით ადამიანის მიმართ უსამართლო მოპყრობა და დასჯა არ არის კანონით დასაშვები. ამიტომ, სახელმწიფო ამ ვალდებულებას იცავს და ეს პრინციპი არის გარანტირებული ყველაზე მაღალი კანონის ჩარჩოს მიხედვით“.
თამარ ხულორდავა (დღის პირველ ნახევარში გაკეთებული კომენტარი): „აზრის გამოხატვის თავისუფლება უნდა იყოს უზრუნველყოფილი და არის უზრუნველყოფილი. ჩვენ ეს ვნახეთ რამდენიმე დღის წინ. მაშინ, როცა რეალურად არსებობდა დაპირისპირების საფრთხე საზოგადოების ჯგუფებს შორის, რომლებსაც ჰქონდათ ერთმანეთისგან მკვეთრად განსხვავებული პოზიციები, შსს-მ, სახელმწიფომ გააკეთა ყველაფერი იმისთვის, რომ ადამიანების უსაფრთხოება ყოფილიყო დაცული. იმ შემთხვევაშიც, თუკი დღეს დადგებოდა დღის წესრიგში ასეთი აქციის ჩატარება, გაკეთდებოდა ყველაფერი იმისთვის, რომ ძალადობა არ ყოფილიყო დაშვებული და მათი უსაფრთხოება ყოფილიყო უზრუნველყოფილი. მე რამდენადაც ვიცი, თავად ამ თემის მიერ იქნა გადაწყვეტილება მიღებული, ამ ეტაპზე ასეთი აქციის ჩატარებისგან თავის შეკავებასთან დაკავშირებით“. 

[bookmark: _Toc514392552]მეუფე შიო ნარკოტიკების ლეგალიზებას დაუშვებლად მიიჩნევს
17 მაისს, ქაშუეთის ტაძარში ჩატარებული წირვის შემდეგ, გარეთ გამოსულმა კათოლიკოს-პატრიარქის მოსაყდრემ, მეუფე შიომ ჟურნალისტების კითხვებსაც უპასუხა. მას მიაჩნია, რომ ნარკომომხმარებლებს უნდა დავეხმაროთ, თუმცა ლეგალიზება დაუშვებელია. მეუფე შიოს თქმით, ნარკოტიკი ოჯახის ტრაგედიას ქმნის.
21-საათიან „კურიერში“ ითქვა ისიც, რომ დღეს, ოჯახის სიწმინდის დღესთან დაკავშირებით გამართულ მსვლელობაზე, მრავლად იყო პლაკატები, რომლებიც სწორედ ნარკოტიკების დეკრიმინალიზაციასა და ლეგალიზაციას უპირისპირდებოდა. ამ გზავნილების შინაარსი იყო ასეთი, - „არ არსებობს მსუბუქი ნარკოტიკი! არა, ნარკოტიკის ლეგალიზაციას!“. „რუსთავი 2“-მა დღეს, მსვლელობის მონაწილე სასულიერო პირებს ჰკითხა, რას ფიქრობენ ისინი კანაფის მომხმარებლებზე და მოუწევიათ თუ არა, ოდესმე მარიხუანა.
მეუფე შიო: „ჩვენ უნდა უზრუნველვყოთ იმ ადამინების დახმარება, მკურნალობა, ვინც არის დამოკიდებული, მაგრამ თვითონ ნარკოტიკი არის დიდი ცოდვა, დიდი შხამი და ბოროტება. რა თქმა უნდა, ამის ლეგალიზაცია, მითუმეტეს არის საუბარი ლეგალიზაციაზე, რაც ყოვლად დაუშვებელია, იმიტომ, რომ პირველ რიგში ოჯახს ანგრევს თუნდაც, ოჯახის ტრაგედიას ქმნის და ოჯახებს გვინგრევს ეს და რა თქმა უნდა, ჩვენ ამას უნდა შევეწინააღმდეგოთ“.
ჟურნალისტი: თქვენ არასდროს მოგიწევიათ, ბავშვობაში მაინც?
მამა შალვა კეკელია: ერთხელ მაქვს გასინჯული, მე-9 კლასში.
ჟურნალისტი: „არა ნარკოტიკის დეკრიმინალიზაციას, ლეგალიზაციას, არ არსებობს მსუბუქი ნარკოტიკი“, - ესეთი მესიჯი იყო, ეს გზავნილებია ალბათ კანონმდებლების მისამართით ხომ?
მამა შალვა კეკელია: ჩვენ გვინდა, რომ ოჯახი იყოს წმინდა და სუფთა. ნარკოტიკი, ძალიან უშლის, რომ სიწმინდისკენ წავიდეს და ჩვენ ამ ადამიანებს, რომლებიც ამით დაავადებულები არიან, ეკლესია ყველას დაეხმარება და ყველას გვერდზე დაუდგება.
ჟურნალისტი: კანაფი არ არის მსუბუქი ნარკოტიკული საშუალება?
მამა შალვა კეკელია: მე ძალიან ბევრი ადამიანი მინახავს კანაფით განადგურებული. სამეგრელოში დავიბადე და გავიზარდე, კანაფის მომხმარებელმა ჩემმა მეგობარმა სახლი გადაწვა. ბევრი ადამიანი ვიცი, ვინც კანაფით განადგურებულია“.
ჟურნალისტი: თქვენ მოგიწევიათ ოდესმე კანაფი?
მსვლელობის მონაწილე სასულიერო პირი: „ბავშვობაში კი, სკოლის პერიოდში კი. მე ეკლესიაში მოვედი სტუდენტობის პერიოდში და ვიდრე მოვიდოდი, სიგარეტიც მომიწევია, ვეწეოდი წლების განმავლობაში, მითუმეტეს, მოჭიდავე ვიყავი და ყველაფერიც, მე გადავრჩი, მაგრამ მეგობრები ვერ გადამირჩნენ, ძალიან ბევრმა მეგობარმა გააგრძელა წამლის კეთებით და გარდაიცვალა.
ჟურნალისტი: ეს მესიჯი, რომ არა ნარკოტიკული საშუალებების დეკრიმინალიზაციას და ლეგალიზაციას, გზავნილია კანონმდებლებისთვის ხომ?
მსვლელობის მონაწილე სასულიერო პირი: კი, ყველასთვის, ვინც ემხრობა ნარკოტიკების გავრცელებას“.

[bookmark: _Toc514392553]თბილისის პოლიციის მთავარ სამმართველოში კლუბ „ბასიანის“ მფლობელები დაიბარეს
20-საათიან „ქრონიკაში“ ითქვა, რომ „კაფე გალერის“ დამფუძნებლის შემდეგ, თბილისის პოლიციის მთავარ სამმართველოში კლუბ „ბასიანის“ მფლობელებიც დაიბარეს. ტატო გეთიამ დაკითხვამდე განაცხადა, რომ არ იცის, რასთან დაკავშირებით დაიბარეს. ის აცხადებს, რომ შსს მათ წინააღმდეგ აგრძელებს ბრძოლას. ამ დრომდე დალუქულია კლუბი და არ იციან, როდის გააგრძელებენ მუშაობას. რაც შეეხება აქციებს, ტატო გეთია ამბობს, რომ ჯერ ელოდებიან ნარკოპოლიტიკასთან დაკაშირებით შსს-ში შეხვედრას, რომლის ბოლო ვადაც 19 მაისია.
ტატო გეთია: „მასკარადი გრძელდება, შოუ გრძელდება. მე ვერ დაგისახელებთ, ზუსტად თუ რატომ დამიბარეს აქ. არაანაირი საფუძველი ამისი, რომ არ არსებობს, ეს ფაქტია. მე მხოლოდ შემიძლია ვიმარჩიელო. შეიძლება ეს ქალბატონი მეზვრიშვილის განცხადებებს უკავშირდება. კონკრეტული ინფორმაცია არ მაქვს. კიდევ ერთი, რაც შეიძლება ვიფიქრო უბრალოდ, შსს აგრძელებს ბინძური მეთოდებით ბრძოლას, რომ სტრესში ჰყავდეს ხალხი, იგივე ჩემი თანაგუნდელები. მთავარი შეხვედრა არის  ნარკოპოლიტიკასთან დაკავშირებით, რომელიც არ გაიმართა აჯენდულ რეჟიმში, ვინაიდან ჩვენი წარმომადგენლები თვლიდნენ, რომ ეს არ უნდა იყოს ასე ვთქვათ შსს-ს პრეროგატივა, შეხვედრაზე აუცილებლად უნდა იყო ჯანდაცვის მინისტრი, ასევე, ჩართული უნდა იყოს განათლების სამინისტრო. შესაბამისად, ცოტა ვადებში ეს გაიწელა, თუმცა მაქსიმალური ვადა, როდესაც ეს შეხვედრა უნდა მოხდეს, არის შაბათი და ჩვენ აქციები გვაქვს დაპაუზებულ რეჟიმში“.

[bookmark: _Toc514392554]„საერთაშორისო გამჭვირვალობის“ კვლევა - ქართული ნეონაცისტური ჯგუფების უკან, შესაძლოა რუსული ფული იდგეს („კურიერი“)
„კურიერში“ ითქვა, რომ „ქართული მარში“, „ეროვნულ ძალთა შეთანხმება“, „ეროვნულობა“ და „სამოქალაქო აქტივობის კლუბი“ იმ ორგანიზაციების ნაწილია, რომელთა წარმომავლობით „საერთაშორისო გამჭვირვალობა“ დაინტერესდა და კვლევა ჩაატარა. კვლევის ავტორები ეჭვობენ, რომ ნეონაცისტური ჯგუფები შესაძლოა, რუსეთიდან ფინანსდებოდნენ. პირები კი, რომლებიც ქვეყანაში ლიბერალური შეხედულებების მქონე ჯგუფებს რადიკალური გზებით უპირისპირდებიან, ქვეყნის უსაფრთხოებას უქმნიან საფრთხეს. კვლევაში მოხვდა დიმიტრი ლორთქიფანიძეც, რომელმაც ცოტა ხნის წინ ნინო ბურჯანაძის პოლიტიკური გაერთიანება დატოვა და სამოქალაქო სექტორში გადავიდა. ის ამჟამად პრიმაკოვის ქართულ-რუსული ცენტრის ხელმძღვანელია, ეს ცენტრი კი გორჩაკოვის ფონდის მხარდაჭერით, რუსეთის საგარეო საქმეთა სამინისტრომ შექმნა. დიმიტრი ლორთქიფანიძე, რომელიც ბოლო დღეების ხმაურიანი მოვლენების დროს „ქართული მარშის“ ლიდერებთან ერთად იდგა, რუსეთის ფედერაციასთან კავშირს უარყოფს. ის ადასტურებს, რომ რუსულ-ქართული საზოგადოებრივი ცენტრის ხელმძღვანელი მართლაც არის, თუმცა, ამბობს, რომ კავშირი რუსულ ფულთან და გავლენებთან არ აქვს. „ქართული მარშის“ დამფუძნებელი სანდრო ბრეგაძე, რომელიც რუსთაველის გამზირზე გამართული კონტრაქციის მთავარი ორგანიზატორი იყო, მიიჩნევს, რომ პროტესტის მისეული ფორმა ძალადობრივი არ არის. ის პრეტენზიებს არ იღებს არც მოძრაობის დაფინანსების წყაროსთან დაკავშირებით. „საერთაშორისო გამჭვირვალობა - საქართველოს“ ხელმძღვანელი დარწმუნებულია, რომ ნეონაცისტური მოძრაობების აგრესიულ ქმედებებზე ხელისუფლების რეაქცია ადეკვატური არ არის, ზოგჯერ კი მოძრაობის წევრი ყოფილი პოლიტპატიმრებისა და ყოფილი მაღალჩინოსნების ქმედებებს, ახალისებს კიდეც. მმართველი გუნდი ამ შენიშვნას არ იღებს, პოლიტიკური ოპონენტები კი დარწმუნებულები არიან, რომ რუსეთის გარდა, ნეონაცისტურ მოძრაობებს ქართული სპეცსამსახურებიც ხელს უწყობენ. „საერთაშორისო გამჭვირვალობა - საქართველო“ ძალოვან უწყებებს გამოძიების დაწყებისკენ მოუწოდებს, რადგან საეჭვო წარმომავლობის ორგანიზაციების რაოდენობა ბოლო პერიოდის განმავლობაში განსაკუთრებულად გაიზარდა და იზრდება მათი აქტივობაც, რომელიც ხშირ შემთხვევაში ძალადობრივი და აგრესიულია.
ეკა გიგაური: „ძალიან ხშირად ჩვენ გვესმის, რომ ისინი წინააღმდეგი არიან კონკრეტული ლიბერალური ღირებულებების და მოსაზრებების, რაც არის ზუსტად, რუსეთის სახელმწიფოს ინტერესი, რომ ითამაშონ იმ ადამიანების გრძნობებით, რომლებსაც აქვთ გარკვეული შიშები სიახლეებთან მიმართებაში. ეს არის ძალიან დიდი პრობლემა და ასე მუშაობენ რუსეთის სპეცსამსახურები სხვა ქვეყნებშიც, მათ შორის, ევროკავშირის წევრ სახელმწიფოებში. ეს ორგანიზაციები ძირითადად ასევე გამოიყენება იმისთვის, რომ რუსული პროპაგანდის გამავრცელებლები იყვნენ საქართვლოს ტერიტორიაზე. აქედან გამომდინარე, ვფიქრობ, რომ სახელმწიფოს როლი აქ არის ძალიან დიდი და სახელმწიფო არ არის ეფექტური ამ შემთხვევაში. ძალიან თვალშისაცემია ისიც, რომ ამ ჯგუფების აქციებზე ყოფილი თანამდებობის პირებიც გამოდიან და მათ შორის, ყოფილი დეპუტატებიც“.
დიმიტრი ლორთქიფანიძე: „ევგენი პრიმაკოვის სახელობის ცენტრი, ერთის მხრივ დაფუძნებული არის საერთაშორისო ურთიერთობათა ინსტიტუტის მიერ, რომელიც არის ქართული არასამთავრობო ორგანიზაცია და მისი პარტნიორი გახლავთ ანდრეი გორჩაკოვის სახელობის ფონდი.
ჟურნალისტი: რომელსაც კავშირი აქვს რუსეთის საგარეო საქმეთა სამინისტროსთან, აქ ვსამს კითხვას ზუსტად, ეს ორგანიზაცია...
დიმიტრი ლორთქიფანიძე: ეს არის არასამთავრობო ორგანიზაცია. ორგანიზაციებს, რომლებიც კუდიანებზე ნადირობით არიან დაკავებული, გადაეცით ჩემგან თუ შეიძლება, რომ ყურადღება მიაქციონ იმ ფონდებს და იმ არასამთავრობო ორგანიზაციებს, რომლებიც მრავალ ასეულათასიან დაფინანსებებს ღებულობენ ნარკოპოლიტიკის განვითარებისთვის და თემის ფორუმზე გადატანისთვის ინტერნეტფორუმებში თუ ქუჩაში გადმოტანისთვის“.
სანდრო ბრეგაძე: „ქართულ მარშს“ ვაფინანსებთ მე და ბატონი კონსტანტინე მორგოშია. არაფერი არ არის ამაში დასამალი. ბატონი კონსტანტინე გახლავთ ბიზნესმენი და ჩვენი ხელიდან ფინანსდება, ეს არის დაახლოებით 1000 ლარი ოფისის ქირა, საიდანაც 400 ლარს მე ვიხდი ყოველთვიურად, 600 ლარს იხდის ბატონი კონსტანტინე. რაც შეეხება პიროტექნიკას, ამასაც ჩვენი ჯიბიდან ვყიდულობთ, ეს არ არის ძვირი. რაიონული ორგანიზაციები ჩვენ არ გაგვაჩნია, აქედან გამომდინარე არაფერი განსაკუთრებული ფინანსები ჩვენ არ გვჭირდება. 
ჟურნალისტი: ბატონი კოტე, არის „პატრიოტთა ალიანსის“ წევრი?
სანდრო ბრეგაძე: ის არის „ქართული მარშის“ ერთ-ერთი დამფუძნებელი და კენჭს იყრიდა „პატრიოტთა ალაინსის“ საარჩევნო სიით“.
სალომე სამადაშვილი: „ამ ჯგუფების მართვა ხდება სწორედ რუსეთიდან დაფინანსებული ფინანსური სახსრებით, ასევე, რუსული ტექნოლოგიებით და სამწუხარო ის არის, რომ გასული წლების მანძილზე, დღევანდელი ხელისუფლების პირობებში, ეს ჯგუფები გაძლიერდნენ. მათ წინააღმდეგ რეალურად არანაირი პოლიტიკა არ ტარდება და ჩვენ ვხედავთ შედეგებს, ფაქტიურად გასული წლების მანძილზე მათ მოიკრიბეს ძალა, გაძლიერდნენ და დღეს ბევრად უფრო აქტიურ ზეგავლენას ახდენენ ამ ქვეყანაში პოლიტიკურ ცხოვრებაზეც, საზოგადოებრივ აზრზეც, ვიდრე ეს შეიძლებოდა, რომ ჩვენ წარმოგვედგინა და დაგვეშვა. დღეს რეალურად საქართველო დგას ძალიან სერიოზული გამოწვევების წინაშე“.
ირაკლი აბესაძე: „სამწუხაროდ, დღეს არსებული კონკრეტული ჯგუფები, რომლებიც უკვე წლების განმავლობაში ძალადობენ საზოგადოებაში, წლების განმავლობაში არ ერიდებიან საჯაროდ დანაშაულის ჩადენას, ძალადობას, აგრესის გამოხატვას, ხელისუფლების მხრიდან რჩებიან დაუსჯელი და ეს, რა თქმა უნდა, მომავალში წარმოშობს საფრთხეს ასეთი ჯგუფების გამრავლების და კიდევ უფრო მეტი ადამიანის ჩართვის. ჩვენ ვხედავთ, რომ ხელისუფლება არანაირ კონკრეტულ და ეფექტურ ნაბიჯს ამ მოქმედებების ასალაგმად არ დგამს, რაც პირდაპირ გვაფიქრებინებს, რომ ხელისუფლებას მინიმუმ მოსწონს მათი ქმედებები, არის მათი თანამოაზრე“.
ეკა ბესელია: „მსგავსი ორგანიზაციები, ვის მიმართაც არსებობს კითხვები, მე ასევე როგორც მოვიძიე ეს ინფორმაცია, დავსვი ეს კითხვები, ვიცი, რომ შესწავლის პროცესი მიმდინარეობს ანუ, უნდა იყოს შესწავლილი სიმბოლიკები თუ ატრიბუტები თუ ა.შ. რაზეც არის ბოლო დღეებში საუბარი, ეს არის თუ არა ის შემთხვევა, რომელიც კანონით პირდაპირ არის აკრძალული, იმიტომ, რომ აღმოჩნდა, რომ ცალკეულ შემთხვევებში განცხადებები კეთდებოდა, მაგრამ რეალურად რეალობასთან ის არ იყო ახლო. რაც შეეხება კითხვას, ხელისუფლებასთან არის თუ არა კავშირში ეს ორგანიზაციები, ეს არის მხოლოდ ბრალდება“.

21-საათიან „კურიერში“ გასულ სიუჟეტში ითქვა, რომ 17 მაისს, რუსეთის სათათბიროში, „პატრიოტთა ალიანსის“ წევრებმა, ნატო ჩხეიძემ, ადა მარშანიამ და გიორგი ლომიამ მოლაპარაკებების მესამე რაუნდი გამართეს. სიუჟეტში აღინიშნა, რომ ცხინვალის ციხეში ქართველი გმირის, არჩილ ტატუნაშვილის მკვლელობის შემდეგ, ეს პარლამენტის წევრების პირველი ვიზიტი იყო რუსეთში, თუმცა არც ადა მარშანაის და არც „პატრიოთა ალიანსის“ სხვა წევრებს, ტატუნაშვილის გვარი არც კი უხსენებიათ. „ალიანსის“ წევრებმა რუს დეპუტატებთან შეხვედრის დროს, საქართველოდან რუსი დიპლომატის გაძევების ფაქტიც დაგმეს. რუსეთის სახელმწიფო სათათბიროს დსთ-სა და ევრაზიული ინტეგრაციის საკითხების კომიტეტის თავმჯდომარის, ლეონიდ კალაშნიკოვის თქმით, შეხვედრაზე საქართველოს კონტროლირებადი ტერიტორიიდან მოქალაქეების ოკუპირებულ ტერიტორიებზე გადასვლასა და საფლავების მონახულებაზე ისაუბრეს. მან ასევე აღნიშნა, რომ რუსულ-ქართულ ურთიერთობებს, განსაკუთრებით უშლის ხელს კანონი ოკუპაციის შესახებ. პარლამენტის ფრაქცია ”„საქართველოს პატრიოტების“ წევრის, ადა მარშანიას განცხადებით, რუსეთთან დიალოგი უალტერნატივოა. მარშანიას თქმით, ამჟამინდელ ხელისუფლებას რუსეთთან ურთიერთობის მოგვარების კურსი აქვს აღებული. დღესვე ლეონიდ კალაშნიკოვმა „პატრიოტთა ალიანსის“ წევრები დაპატიჟა მოსკოვში, ივნისში საერთაშორისო საპარლამენტო ფორუმზე, რაზეც მათგან თანხმობა მიიღო.
ლეონიდ კალაშნიკოვი: „რა თქმა უნდა, გვაქვს კონკრეტული საკითხები და ამოცანები, რომლებიც განვიხილეთ. ისინი უკავშირდება საფლავების მონახულებას აფხაზეთში, სამხრეთ ოსეთსა და საქართველოს ტერიტორიაზეც, მაგრამ ამას ხელს არ უწყობს საქართველოს ხელისუფლების დღევანდელი პოზიცია. ალბათ, ისინი ელოდებიან, ისევე, როგორც ზოგიერთები უკრაინაში, მიუერთდნენ თუ არა, ამა თუ იმ სანქციების სიას. რამდენადაც ვიცი, საქართველოში უკვე მოამზადეს მორიგი ანტირუსული სანქციების სია. ამას ხელს არ უწყობს არც ოკუპირებული ტერიტორიების შესახებ კანონი... სასიხარულოა, რომ ქართველ პარლამენტარებთან ჩვენი ურთიერთობა ერთი ნაბიჯით წინაა, ვიდრე უკრაინელ დეპუტატებთან. სამწუხაროდ, მათ რუს პარლამენტარებთან კონტაქტის ეშინიათ, რადგან შეიძლება რუსეთის სასარგებლოდ გარკვეული სახის მუშაობისთვის ბრალი დასდონ“.
ადა მარშანია: „რუსეთთან დიალოგს ალტერნატივა არ აქვს. ჩვენ მოხარულები ვართ, რომ საქართველოს ამჟამინდელმა ხელისუფლებამ რუსეთთან ურთიერთობების მოგვარების კურსი აიღო. სამწუხაროა, რომ ჟენევის მოლაპარაკებების წინა რაუნდი უშედეგოდ დასრულდა. ჩვენი პოლიტიკური ორგანიზაცია რუსი დიპლომატის გაძევების წინააღმდეგი იყო, რაც კიდევ უფრო ართულებს ისედაც მძიმე ვითარებას. მითუმეტეს, რომ სოლსბერის ინციდენტთან დაკავშირებით, მნიშვნელოვან მტკიცებულებებს ორმაგი აგენტის მოწამვლის შესახებ ჩვენ ვერ ვხედავთ. სამწუხროდ, საქართველოში არიან შიდა ძალები, 2008 წლის ავანტურის ავტორები, რომლებიც, რატომღაც პარლამენტში სხედან და სათანადოდ არ არიან დასჯილები. არიან გარე ძალები, რომლებიც ეწინააღმდეგებიან დიალოგს და რუსეთთან ურთიერთობის ნორმალიზაციას“.

[bookmark: _Toc514392556]ნატო-საქართველოს კომისიის სხდომა („მაესტრო“)
„მაესტროს“ დღის მთავარ „ახალ ამბებში“ ითქვა, რომ ნატო-საქართველოს კომისიის სხდომა დღეს პირველად, ალიანსის ახალ შტაბბინაში გაიმართა. შეხვედრა ამჯერად განსხვავებული დღის წესრიგით წარიმართა. მთავარი თემა, ნატოს მომავალი სამიტი და ალიანსში საქართველოს შანსები იყო. კიდევ ერთხელ აღინიშნა, რომ საქართველოს მიერ მიღწეული პროგრესი, შესაბამის გადაწყვეტილებებში უნდა აისახოს. სამიტამდე ბრიუსელი კიდევ ერთ შეხვედრას უმასპიძლებს, ამჯერად თავდაცვის მინისტერიალს, რომელზე მიწვევაც საქართველოს თავდაცვის მინისტრმა უკვე მიიღო.
ნინო ჩიქოვანი: „ნატოს წევრმა ქვეყნებმა აღიარებითად დააფიქსირეს მიღწეული პროგრესი, სწორედ აღნიშნულს ველოდებით ნატოს ივლისის სამიტზე. ნატოს 28 წევრი ქვეყნის მხრიდან ცალსახად დაფიქსირდა მორიგი ეტაპი საქართველო-ნატოს თანაშრომლობის და ეს იქნება შავი ზღვის უსაფრთხოების კონტექსტში თანამშრომლობა“.
თამარ ხულორდავა: „ჩვენთვის პრიორიტეტული და მნიშვნელოვანია ის, რომ რაც შეიძლება სწრაფად მოხდეს საქართველოს დაახლოება ამ სტრუქტურასთან, თუმცა, ეს გადაწყვეტილება არის ნატოს წევრი ქვეყნების მიერ მისაღები. ჩვენ ძალიან თანმიმდევრულად მივდივათ ამ გზაზე და იმედი მაქვს, რომ გარკვრული პროგრესი ნატოს ამ სამიტზეც იქნება მიღწეული“.
ლევან დოლიძე: „2018 წლის სამიტის ფარგლებში, შესაძლოა ჩატარდეს ნატო-საქართველოს კომისია უმაღლეს პოლიტიკურ დონეზე. რა თქმა უნდა, კიდევ უფრო მნიშვნელოვანი იქნება თუ ეს კომისიის სხდომა ჩატარდება სახელმწიფოთა მეთაურების დონეზე, ვინაიდან ეს იქნება მკაფიო ხაზგასმა ნატოს წევრი სახელმწიფოების მხრიდან იმ პოლიტიკური მხარდაჭერისა საქართველოს მიმართ, რომელიც ახლა არსებობს“.

[bookmark: _Toc514392557]მიხეილ ჯანელიძე ევროპის საბჭოს საგარეო საქმეთა კომიტეტის 128-ე სესიაში მიიღებს მონაწილეობა
18-საათიან „მოამბეში“ ითქვა, რომ საქართველოს საგარეო საქმეთა მინისტრი, მიხეილ ჯანელიძე დანიის ქალაქ ელსინორში ჩავიდა, სადაც ევროპის საბჭოს საგარეო საქმეთა კომიტეტის 128-ე სესიაში მიიღებს მონაწილეობას. 18 მაისს, ის სიტყვით მიმართავს სესიის მონაწილეებს და აქცენტს საქართველოს ოკუპირებულ ტერიტორიებზე არსებულ ვითარებასა და ადამიანის უფლებების დარღვევის ფაქტებზე გაამახვილებს. ვიზიტის ფარგლებში საქართველოს საგარეო საქმეთა მინისტრი ორმხრივ შეხვედრებსაც გამართავს და პარტნიორებს, ბოლო პერიოდში, რუსი ოკუპანტების აგრესიულ ქმედებებზე მიაწოდებს ინფორმაციას.
გიგი გიგიაძე: „აღნიშნული სხოდმის ფარგლებში, ქართული მხარე გეგმავს, რასაკვირველია, განსკაუთრებული ყურადღება დაუთმოს საქართველოს ოკუპირებლ ტერიტორიებზე ადამიანის უფლებების უხეში დარღვევის ფაქტებს და ზოგადად, იქ არსებულ მძიმე ჰუმანიტარულ სიტუაციას“.

[bookmark: _Toc514392558]არასამთავრობო ორგანიზაციები ბავშვთა ჰომოფობიური ბულინგის წინააღმდეგ
17 მაისს, ბავშვთა ჰომოფობიური ბულინგის წინააღმდეგ 41-მა არასამთავრობო ორგანიზაციამ სპეციალური განცახდება გაავრცელა. მესამე სექტორი სახელმწიფოსგან მოითხოვს ძლადობისგან დაცვის მექანიზმის, ასევე ფსიქო-საკონსულტაციო სამსახურების შექმნასა და საზოგადოების ცნობიერების ასამაღლებლად, კამპანიის დაწყებას. სოციალურ მუშაკთა ასოციაციის ხელმძღვანელი ამბობს, რომ ჰომოფობიური ბულინგი ქვეყანაში სისტემურ პრობლემად იქცა. ნინო შატბერაშვილის განცხადებით, ქვეყანაში არ არსებობს პრევენციული მექანიზმი, რომელიც ძალადობის ამ ფორმას აღკვეთავს. არასამთავრობოების განცხადებას, პარლამენტის განათლების კომიტეტის თავმჯდომარე გამოეხმაურა. მარიამ ჯაშის განცხადებით, ბულინგის პრობლემაზე სასაუბროდ, ის მზად არის მესამე სექტორს შეხვდეს. განცხადება დღეს საქართველოს იუსტიციის მინისტრმაც გააკეთა. თეა წულუკიანის თქმით, ძალადობისგან ბავშვების დასაცავად, ოჯახის ჩართულობა მნიშვნელოვანია. 
ანა არგანაშვილი: „ბოლო შემთხვევა, რაც მახსენდება, უკავშირდებოდა განსხვავებული გარეგნობის გამო ბულინგს, იგივე თმის ფერის გამო ბულინგს. ხელისუფლებამ უნდა შექმნას ბავშვთა მიმართ ბულინგთან ბრძოლის ერთიანი მექანიზმი, სადაც ჰომოფობიური ბულინგი იქნება ერთ-ერთი აკრძალული და მიუღებელი ბულინგის ფორმა, თუმცა, ამასთან ერთად, რა თქმა უნდა, ბულინგი ხდება სხვა საფუძვლებითაც, განსხვავებული რელიგიური შეხედულების ან სხვა ნიშნების გამოც და აუცილებელია, რომ ერთიანი, პოლიტიკური ხედვა  და სტრატეგია გვქონდეს ქვეყანაში“.
ნინო შატბერაშვილი: „ძალადობაზე მომუშავე პროგრამებიც ვიცით, ორგანიზაციებიც, ვთქვათ სპეციალისტებიც, მაგრამ ამ პროგრამებშიც კი, რამდენად არის ინკორპორირებული გენდერული ნიშნით ძალადობის საკითხები? - ნაკლებად. რამდენად მზად არიან ექიმები, სოციალური მუშაკები, მასწავლებლები, განსაკუთრებით არასრულწლოვანთა შემთხვევაში ამ პრობლემაზე სამუშაოდ? - არ არიან. ე.ი. ეს ნიშნავს თუ არ ვიცით, რა საჭიროებებია და ან ვიცით და ამ საჭიროებების დაძლევისთვის არაფერს არ ვაკეთებთ, რა საკვირველია ეს არის უკვე სისტემური პრობლემა“.
მარიამ ჯაში: „ჩვენ ერთის მხრივ, აუცილებლად უნდა აღვნიშნოთ ის უდიდესი წარმატება, რომელსაც მივაღწიეთ 7000 შშმ მოსწავლის ინტეგრაციის გზაზე განათლების სისტემაში. ეს არის უდიდესი წარმატება, თუმცა, რა თქმა უნდა, რჩება გამოწვევები, ისევე როგორც ნებისმიერ სხვა ქვეყანაში და მე მზად ვარ, შევხვდე არასამთავრობო ორგანიზაციებს და ჩვენ ერთობლივად განვიხილოთ, კიდევ დამატებით, რა შეიძლება გაკეთდეს ბულინგის აღმოსაფხვრელად“.
თეა წულუკიანი: „სკოლებში და სკოლის მიღმა აუცილებლად გვჭირდება კიდევ უფრო გავაძლიეროთ სახელმწიფო პასუხი. იმისათვის, რომ ყველა ბავშვი, ვინც მიდის დილით სკოლაში ან გადის ქუჩაში, თავს გრძნობდნენ კომფორტულად, აუცილებელია, რომ ყველა მშობელი თანამშრომლობდეს სკოლასთან, მასწავლებლებს ჰქონდეთ და იმ ადამიანებს, ვინც ბავშვებთან ურთიერთობს, პროფესიონალებს უფრო მეტი ინფორმაცია თუ როგორ სიტუაციაში, როგორ მოიქცნენ“.

[bookmark: _Toc514392559]საკანონმდებლო ცვლილება მრავალშვილიანი ოჯახების შესახებ
საქართველოს პარლამენტში პირველი მოსმენით დაამტკიცეს უმრავლესობის დეპუტატების, აკაკი ზოიძისა და დიმიტრი ხუნდაძის მიერ შემუშავებული ცვლილებები, რომლის მიზანიც მრავალშვილიანი ოჯახისთვის ყოფითი და სოციალური პროგრამების გაუმჯობესებაა. კანონპროექტით, მრავალშვილიანის სტატუსი, 4 და მეტშვილიან ოჯახებს მიენიჭებათ. ისინი სახელმწიფო ბიუჯეტიდან, ელექტროენერგიის სუბსიდიასა და სხვა ხელშემწყობ პროგრამებს მიიღებენ. ინიციტივის ავტორები მიიჩნევენ, რომ ოჯახებისადმი მეგობრული პოლიტიკა კონკრეტულ შედეგს გამოიღებს. სახელმწიფოს მხრიდან მრავალშვილიანი ოჯახების წახალისებისა და ხელშეწყობის აუცილებლობაზე საუბრობს გაეროს მოსახლეობის ფონდის საქართველოს ოფისის ხელმძღვანელი. ლელა ბაქრაძე დემოგრაფიული ბალანსისის არასახარბიელო დინამიკაზე მიუთითებს. ფრაქცია „მწვანეების“ თავმჯდომარე, დეპუტატი სიმონ ნოზაძე კი მრავალშვილიანი დედებისთვის ქართლის დედის სტატუსის მინიჭებას ითხოვს. გაიზიარებს თუ არა ნოზაძის ინიციატივას უმრავლესობა, ჯერ უცნობია. მრავალშვილიანი მშობლის სტატუსის განსაზღვრასთან დაკავშირებით კანონპროექტი, მესამე მოსმენით დამტკიცების შემდეგ ძალაში 2019 წელს შევა.
დიმიტრი ხუნდაძე: „კანონმდებლობა ავალდებულებს მთავრობას, რომ შეიმუშაოს სხვადასხვა აქტივობები ასეთი ოჯახებისასთვის. ეს იქნება განათლების კუთხით აქტივობები, ეს იქნება კულტურულ ღონისძიებებზე დასწრების ხელმისაწვდომობა, ეს იქნება საგადასახადო კომუნალური შეღავათები“.
აკაკი ზოიძე: „შეღავათები მიემართება ბავშვებზე ან გაანთლების კუთხით, სპორტულ წრეებში უფასო დაკავების კუთხით, მიეცემა სწორედ მრავალშვილიან ოჯახებს“.
ლელა ბაქრაძე: „შობადობის წახალისება და შენარჩუნება შესაძლებელია მხოლოდ მრავალმხრივი პოლიტიკის გატარებით, რაც ოჯახების კეთილდღეობას აამაღლებს. ეს არის პირველ რიგში თანასწორობის ხელშეწყობა, ეს არის ბავშვზე ზრუნვის საჯარო სახელმწიფო ზრუნვის განვითარება“.
სიმონ ნოზაძე: „იმ დედებს, რომლებიც მრავალ შვილს გაუჩენს საქართველოს და ღირსეულად გაუზრდის, მადლიერების გრძნობა უნდა გამოვხატოთ და მივანიჭოთ ეს სტატუსი. ქართლის დედა შეიძლება იყოს ნებისმიერი ქალბატონი, ნებისმიერი ეროვნებისა და აღმსარებლობის მქონე ქალბატონი, რომელიც 5-ზე მეტ შვილს გაუზრდის სამშობლოს“.

[bookmark: _Toc514392560]ახალი რეისები ქუთაისის აეროპორტში („მოამბე“)
21-საათიან „მოამბეში“ გასულ სიუჟეტში ითქვა, რომ ქუთაისის აეროპორტიდან რომის, პარიზის, ბარსელონას, პრაღისა და ათენის მიმართულებით ახალი რეისები დაემატა და აღინიშნა, რომ ევროკავშირის სახელმწიფოებში მოხვედრა საკმაოდ შეღავათიანი ფასებით იქნება შესაძლებელი. ითქვა, რომ ბოლო ერთ წელიწადში საქართველოდან ევროპულ მიმართულებებზე უპრეცედენტო მოთხოვნა გაჩნდა, რაც ვიზალიბერალიზაციას უკავშირდება. ქუთაისში მიმდინარეობს აეროპორტის გაფართოებაც. ახალი ტერმინალის აშენების შემდეგ, აეროპორტი სამჯერ მეტი მგზავრის მომსახურეობას შეძლებს. ამ დროისთვის არ დაწყებულა შარშან დაანონსებული სარკინიგზო ხაზისა და სადგურის მშენებლობა, პროექტში ცვლილება შედის. აეროპორტში მატარებლით ჩასვლას მგზავრები სავარაუდოდ 2019 წლიდან შეძლებენ.
გენო ოსიყმაშვილი: „მეუღლესთან ერთად ვიყავი პორტუგალიაში წასული და გავიგე, რომ პარიზი ემატებოდა, იმდენად ხელსაყრელი იყო ბილეთი, გადავედი, დამატებით პარიზიც ვნახე და ეს დამტებითი ბონუსი აღმოჩნდა და პლუს კარგი იყო, რომ ძალიან იაფად დავბრუნდით უკან საქართველოში და ამიტომ ეს არის ძალიან კარგი და ხელსაყრელი საშუალება იმისთვის, რომ უფრო მეტი ევროპა ნახონ და ვნახოთ ჩვენ, ქართველებმა“.
მარიამ ქურდაძე: „ძალიან ხელმისაწვდომია, ძალიან დაბალი თანხა გადავიხადე და პირდაპირი რეისი ძალიან კომფორტულია“.
გიორგი პაპკაური: „ძალიან სასიამოვნო სიახლეა, რა თქმა უნდა, ფასებიც შესაბამისია და პრინციპში ძალიან განსხვავებულია“.
იოჰან ეიდგაჰენი: „დღეიდან ქუთაისში ჩვენ გვეყოლება მეორე ბაზირებული თვიმფრინავი. ახალი რეისების გარდა, ეს ნიშნავს, რომ შევძლებთ არსებული მიმართულებების მეტად დატვირთვას“.
ქეთევან ალექსიძე: „დღეს ტერმინალი არის 4 800 კვადრატული მეტრი. ჩვენ დამატებით 20 000 კვადრატს ვამატებთ, რაც მოგვცემს იმის საშუალებას, რომ ერთდროულად პიკურ საათში მოვემსახუროთ 6 საჰაერო ხომლადს. გაიზრდება ასევე რესტორნების ნაწილი, მაღაზიების ნაწილი“.
დიმიტრი ქუმისშვილი: „სავარაუდოდ, უმოკლეს პერიოდში უკვე დაიდება სრულყოფილი კონცეფტი, რომელიც დააკავშირებს ქუთაისის აეროპორტს რკინიგზის ბაქანთან და შესაბამისად, ძალიან მალე ჩვენ წარმოგიდგენთ ამ პროექტს“.

[bookmark: _Toc514392561]პროექტ „აწარმოე საქართველოში“ მხარდაჭერით, ქუთაისში ქალისა და მამაკაცის ტანსაცმლის საწარმო გაიხსნა
ქუთაისში გახსნილმა საწარმომ პირველი შეკვეთა ცნობილი ბრენდული კომპანიისგან, „H & M“-სგან უკვე მიიღო. საწარმო წლიურად 6 მილიონი ლარის ტანსაცმლის წარმოებას შეძლებს. საწარმოში უკვე დასაქმდა 130 ადამიანი. ინვესტიციის საერთო ღირებულება 2 მილიონი ლარია. საწარმო ეკონომიკის მინისტრმა დაათვალიერა.
დიმიტრი ქუმსიშვილი: „ეს არის კომპანია, რომელშიც დღეის მდგომარეობით უკვე 130-მდე ადამიანი არის დასაქმებული, ხოლო პირველივე ეტაპის დასრულების შემდეგ, 250 ადამიანი დასაქმდება და საბოლოოდ, სრული მასშტაბით ამუშავების შემდეგ, 650 ადამიანზე გავა. დღეს ინვესტიციები განხორციელებულია 2 მილიონ ლარზე მეტი, ხოლო საბოლოოდ, ბოლო გაფართოების შემდეგ, დამატებით კიდევ 4 მილიონი ლარი განხორციელდება“.
მიხეილ ხიდურელი: „ვთვლით, რომ ასეთი უცხოური და ნახევრად უცხოური ინვესტიციები ქართულ პარტნიორ კომპანიებთან ერთად, არის ძალიან მნიშვნელოვანი ქვეყნის განვითარებისთვის და ეს იქნება შემდგომ კარგი მაგალითი, რომ სხვა უცხოური კომპანიები წავახალისოთ და მათ ვუთხრათ, რომ ჩვენთან უკვე რამდენიმე უცხოური კომპანია ხსნის საწარმოს. ამიტომ ეს ყველაფერი ჩვენ უნდა გავაუმჯობესოთ, კიდევ უფრო უნდა გავუკეთოთ სწორი პოპულარიზაცია ქართულ პოტენციალს“.

[bookmark: _Toc514392562]„სამოქალაქო უსაფრთხოების შესახებ“ საქართველოს კანონში ცვლილებების შეტანის თაობაზე იურიდიული კომიტეტის სხდომაზე იმსჯელეს
საგანგებო სიტუაციების მართვის სამსახურის ხელმძღვანელის მოადგილემ, შალვა ხუციშვილმა საკანონმდებლო პაკეტი წარადგინა, რომლის მიხედვითაც, იცვლება საგანგებო სიტუაციების დროს მენეჯმენტის პროცესი, რაც მსგავს პერიოდებში საგანგებო სიტუაციების მართვის სამსახურის წარმომადგენლის დროულ ჩართვას გულისხმობს .ასევე, იცვლება სასტუმროებისა და საზოგადოებრივი თავშეყრის ობიექტებისთვის რეგულაციები. უწყება გააკონტროლებს, რამდენად არის მსგავს შენობებში სახანძრო უსაფრთხოების ნორმები დაცული. ცვლილებები ასევე შეეხება ალტერნატიული ჯარის მოხდის საკითხსაც.
შალვა ხუციშვილი: „ამ ცვლილებებით მნიშვნელოვნად უნდა გაუმჯობესდეს საგანგებო სიტუაციების მართვა, უნდა გახდეს ბევრად მარტივი და ეფექტური. ამ ცვლილებებით იზრდება სამეცნიერო წრეების ჩართულობა, ექსპერტების ჩართულობა. ასევე, სიახლეა ის, რომ 5-დონიანი სისტემიდან გადავდივართ 2-დონიან სისტემაზე, რომელიც, ჩვენ ვფიქრობთ, რომ ბევრად ეფექტური იქნება. გარდა ამისა, მნიშვნელოვანია, რომ საგანგებო სიტუაციების მართვაზე, თუ ადრე გადანაწილებული იყო პასუხიმგებლობა კრიზისების საბჭოს, თვითმმართველობებში, შსს-ს საგანგებო სიტუაციების სამსახურს შორის, ახლა 1 უწყება იქნება პასუხისმგებელი“.

[bookmark: _Toc514392563]ახალშობილთა სასაჩუქრე პაკეტი უმჯობესდება
სოციალურად დაუცველ ოჯახში დაბადებულები მოწმობის, ტანსაცმლისა და ჰიგიენური საშუალებების გარდა, ამიერიდან ბავშვთა მოვლისა და კვების პროდუქტებზე 20-ლარიან ვაუჩერსა და 50%-იან ფასდაკლების ბარათებს მიიღებენ. შესაბამის მემორანდუმს იუსტიციის სახლსა და ფარმაცევტულ კომპანია „ფარმადეპოს“ შორის ხელი დღეს მოეწერა. პროექტი „კეთილი იყოს შენი მობრძანება“, იუსტიციის მინისტრის ინიციატივით, 2016 წლიდან ხორციელდება.
თეა წულუკიანი: „დღეს ჩვენ, ჩვენს დედებს, მამებს, ახალდაბადებულებს უკვე ამ პაკეტში შევთავაზებთ ორ ვაუჩერს „ფარმადეპოში“. მათ შეეძლებათ 50%-იანი ერთჯერადი ფასდაკლებით ისარგებლონ, 20-ლარიანი ვაუჩერი იდება ამ საჩუქარში“.
მიხეილ აბრამიძე: „მოხარული ვართ, რომ მოგვეცა საშუალება ასეთ კარგ პროექტში მიგვეღო მონაწილეობა იუსტიციის სახლთან ერთად. როგორც იცით, „ფარმადეპო“ გამოირჩევა ევროპაში სერტიფიცირებული უმაღლესი ხარისხის პროდუქციის შემოტანით, ხელმისაწვდომი ეკონომიური ფასებით და მზად ვართ ამ პროექტში და ბევრ სხვა პროექტშიც მივიღოთ მონაწილეობა“.

[bookmark: _Toc514392564]კრიმინალური გარჩევა 90-იანი წლების წესებით - თბილისში ბიზნესმენ ზაზა ბაირამოვის მანქანა ააფეთქეს („კურიერი“)
21-საათიან „კურიერში“ გასულ სიუჟეტში ითქვა, რომ 17 მაისს, გამთენიისას, თბილისში, ბიზნესმენ ზაზა ბაირამოვის მანქანა ააფეთქეს. „რუსთავი 2“-ის მიერ მოპოვებულ კადრებში ბიზნესმენის ავტომობილი იწვის და მალე, ალმოდებული „ტოიოტა პრადოდან“ ცეცხლი, მისი შვილის მანქანაზე გადადის. ზაზა ბაირამოვი დარწმუნებულია, რომ დამნაშავეები მას უთვალთვალებდნენ და ავტომობილი დაშინების მიზნით აუფეთქეს. ბიზნესმენი ბაირამოვი თბილისის მსხვილ სუპერმარკეტებს ხორცპროდუქტებით ამარაგებს. მომხდარს ის აზერბაიჯანელ კანონიერი ქურდს უკავშირებს, რომლის მეგობრებსაც ხორცის ბიზნესში ინტერესები ჰქონდათ. ავტომობილის აფეთქებიდან საათნახევარში, ზაზა ბაირამოვის ახლო ნათესავს, ჯაბა ხალილოღლის მობილურ ტელეფონზე უცხო ნომრიდან მოკლე ტექსტური შეტყობინება მიუვიდა შინაარსით - „შემდეგი მსხვერპლი შენ იქნები“. ჯაბა ხალილოღლი, რამდენიმე თვის წინ კომპანია „ჯაბ 003“-ის ერთ-ერთი მფლობელი იყო. მოულოდნელად კომპანია გაკოტრდა, რაც ბიზნესპარტნიორებს შორის კონფლიქტის მიზეზი გახდა. ხალილოღლის ურთიერთობა საკუთარ ბიძასთან, ახმედ მამედოვთან დაეძაბა. „ჯაბ 003“-ის გაკოტრების შემდეგ კი ხორცპროდუქტების ბაზარზე ბიზნესინტერესების ხელახალ გადანაწილებას, ქურდული გარჩევები მოჰყვა. ჯაბა ხალილოღლი ამტკიცებს, რომ საკუთარი ბიძის, ახმედ მამედოვის დავალებით, მას თვეების განმავლობაში ე.წ. კრიმინალური ავტორიტეტები აშანტაჟებდნენ და ემუქრებოდნენ, გავლენიანი კანონიერი ქურდი, ნადირა სალიფოვი, იგივე „გული“ კი მას თურქეთში ჩასვლას აიძულებდა. ახმედ მამედოვთან ერთად ხორცპროდუქტების ბიზნესში ჩართული იყო ნიკოლოზ საკანდელიძეც. ყოფილი პოლიციელი, რომელსაც, რამდენიმე კვირის წინ საცხოვრებელ სახლის კართან ქსნის ქუჩაზე, ხელყუმბარა უცნობმა პირებმა დაუდეს. ის მეზობლებმა იპოვეს და საკანდელიძე გადარჩა. მისი ყოფილი ბიზნესპარტნიორი ჯაბა ხალილოღლი ამ ფაქტსაც ბიძას, ახმედ მამედოვსა და კრიმინალურ ავტორიტეტებს უკავშირებს. თავად ახმედ მამედოვი და მისი მეუღლე ბრალდებებს უარყოფენ და ყოფილ ბიზნესპარტნიორს სიცრუეში ადანაშაულებენ. ისინი არც გავლენიან კრიმინალურ ავტორიტეტთან, ნადირა სალიფოვთან კავშირს ადასტურებენ. სამართალდამცველებს ყოფილი ბიზნესპარტნიორის წინააღმდეგ ჩვენება ჯაბა ხალილოღლიმ უკვე მისცა. სამართალდამცველებმა ასევე, უნდა დაადგინონ კავშირის ქსნის ქუჩაზე ბინის აფეთქების მცდელობასა და დიღომში ავტომობილის აფეთქებას შორის.
ზაზა ბაირამოვი: „ცეცხლია მოკიდებული შანტაჟის მიზნით... დავურეკე ჩემს მძახალს, ჯაბას, რომ მოდით ჩემთან, ასეთი ამბავი მოხდა-მეთქი. აქ რომ მოვიდა, სადღაც შვიდის ოცი წუთი იქნებოდა, მესიჯი მოწერეს, რომ ეხლა შენი ჯერი დადგაო. უკრაინული ნომრით არის მოწერილი. მუქარებია ჯაბაზე რამოდენიმეჯერ. ჩემს მიმართ არ ყოფილა“.
ჯაბა ხალილოღლი: „მომივიდა მესიჯი, სადაც მემუქრებოდნენ, რომ შემდეგი ვიყავი მე. მივწერე, რომ ვინ ხართ, რა გინდათ, რას გვერჩით საერთოდ-თქო და პასუხი აღარ მოუწერიათ... ისინი არაფერ შუაში არ არიან მაგ თემასთან დაკავშირებით. ბიძაჩემია ახმედ მამედოვი, ვიყავით ბიზნესპარტნიორები, ფულის კონტროლი, ყველაფერი იყო მაგ კაცის ხელში. რა მოხდა არ ვიცი, დაგვედო ვალი ბანკის, ხალხის და დავშორდით ასე. გადის მერე პერიოდი, იწყებენ თურქეთიდან დარეკვას, რომ გინდა თუ არა, ამ საქმესთან დაკავშირებით უნდა ჩამოხვიდე თურქეთში.
ჟურნალისტი: ვინ გირეკავდათ? 
ჯაბა ხალილოღლი: 3-4 ნომერია და ვიღაცის სახელებს მიხსენებდნენ.
ჟურნალისტი: ვის სახელებს, კრიმინალური ავტორიტეტების? 
ჯაბა ხალილოღლი: კი, მაგრამ კონკრეტულად არ ვიცი, არ მინდა საჯაროდ დავაფიქსირო. ჩვენი ძმა არისო, უნდა ჩამოხვიდე და აქ უნდა დავილაპარაკოთ რა, როგორ და რანაირად მოხდებაო. 
ჟურნალისტი: ე.წ. ქურდულ გარჩევაზე გიბარებდათ? 
ჯაბა ხალილოღლი: კი. 
ჟურნალისტი: ვისი მოთხოვნით?
ჯაბა ხალილოღლი: ახმედ მამედოვის.  
ჟურნალისტი: თქვენი ბიძის მოთხოვნით? 
ჯაბა ხალილოღლი: კი ბატონო. 
ჟურნალისტი: როდესაც უთხარით, რომ არ ჩახვიდოდით თურქეთში ე.წ. კრიმინალურ გარჩევაზე...
ჯაბა ხალილოღლი: შემდეგ მუქარები წამოვიდა, რომ ნახავ, რა გელოდება შენო და ამ ხალხის მანქანების აფეთქება და ასაფეთქებლების ჩადება რა შუაშია, არ ვიცი. ნახავ რაც გელოდება შენო და აგერ აჰა... საკანდელიძის ამბავს მანამდე არ ვუკავშირებდი, სანამ დღეს ეს ფაქტი არ მოხდებოდა, რადგან სმს რომ მომწერეს, ეხლა შენი ჯერიაო, უეჭველი ერთი და იგივე საქმეს უკავშირდება ის, რაც ხდება დღეს.
ჟურნალისტი: ნიკოლოზ საკანდელიძეც ამ შანტაჟის მსხვერპლი გახდა? 
ჯაბა ხალილოღლი: ჩვენ ვფიქრობთ, რომ ასეა. ეს სმს-იც იმის დამადასტურებელია, რომ შემდეგი მე ვარ და რა გვემუქრება არ ვიცი“.
ჟურნალისტი: თქვენ თუ გაქვთ კავშირი კრიმინალურ ავტორიტეტთან, ნადირა სალიფოვთან? 
ახმედ მამედოვი: „ნეტა მქონდეს, არავითარი კავშირი, არც ვიცნობ იმ კაცს. 
ჟურნალისტი: იბარებდით თუ არა თქვენ, თქვენს ყოფილ ბიზნესპარტნიორებს კრიმინალურ გარჩევაზე თურქეთში?
ახმედ მამედოვი: არა. 
ჟურნალისტი: თურქეთში როდის იმყორფებოდით ბოლოს? 
ახმედ მამედოვი: თებერვალში, ჩამოვედი აპრილში, სამუშაოდ ვიყავი ქალბატონო“.
თამილა მამედოვი: „დავბერდი, რა საქმე მაქვს კრიმინალურ ავტორიტეტებთან, 60 წლის ქალი ვარ. კრიმინალურ ავტორიტეტებთან ჯაბა დადის ყოველ დღე, გვერდით ყავს ხალხი. მე პირიქით, მაგისი მეშინია, შორს ვარ მე ჯაბასგან“. 

[bookmark: _Toc514392565]ტელეკომპანია „იბერიას“ ეთერში მხოლოდ მთავარი საინფორმაციო გამოშვება გავიდა
ტელეკომპანია „იბერიას“ ეთერში 17 მაისს მხოლოდ მთავარი საინფორმაციო გამოშვება გავიდა, მანამდე არხი პარალიზებული იყო. როგორც ტელეკომპანიის თანამშრომლები აცხადებენ, მათ მიმართ არსებული სახელფასო დავალიანების გამო, ოპერატორებმა გადაღებებზე გასვლაზე უარი თქვეს, თუმცა მოგვიანებით ჟურნალისტებსა და ოპერატორებს სახელფასო დავალიანების ნაწილი ჩაერიცხათ და ამ ეტაზე დავალიანების 50% რჩება გადასახდელი. „იბერიასთან“ იმყოფებოდნენ დღეს გაერთიანებული პროფკავშირების წარმომადგენლებიც, რომლებიც სიტუაციის გარკვევის მიზნით, არხის მენეჯმენტს ხვალ შეხვდებიან. როგორც თანამშრომლები აცხადებენ, არხზე რეორგანზიაცია მიმდინარეობს და მათ ამის შესახებ დღეს დილით გამართულ თათბირზე განუცხადეს. საკითხს „ომეგა ჯგუფის“ დამფუძნებელი, ზაზა ოქუაშვილიც გამოეხმაურა. ის ტელეკომპანიის ხელმძღვანელობას ურჩევს, რომ რეორგანზიაცია უფრო პასიურ დროს ჩაატაროს. არხის მენეჯმენტს ამ დრომდე კომენტარი არ გაუკეთებია.
ზაზა ოქუაშვილი: „დღეს მივიღე ეგ ცნობა, რომ არის რეორგანიზაცია. ჰყავს დირექცია „იბერიას“, ახლა მე ასე აქტიურად არ ვერევი, ჩემთან რომ ეკითხათ, არა, როგორც მფლობელი, იმიტომ, რომ ამ შემთხვევაში, იცით თქვენ, სახელმწიფო სამსახურში ვარ, უმაღლეს საბჭოში, მაშინ მე აუცილებლად ვურჩევდი, რომ უფრო პასიური დრო აერჩიათ, თუმცა, კიდე ვიძახი, მივესალმები ამბიციებს და უფრო დიდი ძალებით და მიზნებით მოსვლას და გაგრძელებას“.

[bookmark: _Toc514392566]ტაქსების რეგულაციების მოლოდინში („კურიერი“)
21-საათიან „კურიერში“ გასულ სიუჟეტში ითქვა, რომ თბილისის მერი ტაქსის მძღოლების წარსულის შესწავლას აანონსებს. ცვლილებების შესახებ განცხადება კახა კალაძემ სტუდენტებთან შეხვედრაზე გააკეთა, თუმცა მეტი განმარტება დედაქალაქის მერს ამასთან დაკავშირებით დღეს აღარ გაუკეთებია. მოსალოდნელი რეგულაციების წინ ტაქსის მძღოლებს ახალა უფრო მეტი პასუხგაუცემელი კითხვა და პრეტენზია აქვთ. ოპოზიცია დარწმუნებულია, რომ ტაქსის მძღოლების ვერც წარსულის, ვერც აწმყოს და მომავლის შესწავლა ქალაქში საგზაო მოძრაობის მოწესრიგებას ვერ უშველის. ოპოზიცია კალაძის უწყებას ჯერ საზოგადოებრივი ტრანსპორტის მოწესრიგებისკენ მოუწოდებს. ისინი ახალი ინიციატივების შედეგად უმუშევრობის კიდევ უფრო გაზრდას აანონსებენ. ტაქსებისთვის დაგეგმილ რეგულაციებზე პარლამენტმა უკვე იმსჯელა და კონკრეტული რეგულაციების დაწესებაზე საკრებულოსა და მერიას მწვანე შუქი აუნთო. კონკრეტულად, რას გულისხმობს ეს ცვლილებები ტაქსის რაოდენობის აღრიცხვისა და მოსაკრებლის დაწესების გარდა, ჯერ უცნობია. მმართველი გუნდში მიაჩნიათ, რომ რეგულაციები აუცილებელი და გარდაუვალია. არასამთავრობოების ნაწილი ადასტურებს, რომ ტაქსების სერვისი ქვეყანაში დაბალ დონეზეა. მიუხედავად ამისა, ამ პრობლემის გადასაჭრელად ისინი მერიას არა ტაქსისტებისთვის პრობლემების შექმნაში, არამედ ტაქსის კომპანიების საგადასახადო შეღავათებით წახალისებაში და ავტოპარკების განახლებაში ხედავენ.
„კურიერის“ ცნობით, კახა კალაძემ სტუდენტებთან შეხვედრაზე განაცხადა, - „ვიწყებთ ლიცენზირებას, რომ აღვირცხოთ თუ რა რაოდენობის ტაქსი გვყავს ქალაქში. არავინ იცის, არ არსებობს ამის სტატისტიკა, ვინ არიან ეს ადამიანები, რა წარსული აქვთ, არის თუ არა უსაფრთხო და ა.შ. ეს ყველაფერი აღიცხული და ლიცენზირებული უნდა იყოს. შემდეგი წლების განმავლობაში აუცილებლად უნდა განისაზღროს ტაქსის ფერი, ასევე უნდა განისაზღროს ისიც, მარჯვენასაჭიან ავტომობილს ქონდეს თუ არა უფლება ტაქსი იყოს“.
ტაქსის მძღოლი: „ყველაფერი აინტერესებთ, რომ აკონტროლონ ადამიანი“.
ტაქსის მძღოლი: „აბა, როგორ გავიგო, რა აქვთ გულში ჩადებული და რას ფიქრობენ? ჯერ თქვან, რა აქვთ გულში ჩადებული და მერე იკითხონ წარსული“.
ტაქსის მძღოლი: „რაში სჭირდებათ, თავიანთი თავი შეისწავლონ, გაგვანებონ თავი“.
ტაქსის მძღოლი: „კალაძე საერთოდ ვინ არის?
ჟურნალისტი: თბილისის მერი.
ტაქსის მძღოლი: არ ვიცი, ჩვენთან არ ყოფილა. რა წარსული უნდა იცოდეს კალაძემ ჩემი, თავისი წარსული ნახოს. რისთვის უნდა იცოდეს წარსული, პოლიციაა, სასამართლოა თუ რა არის?“.
ტაქსის მძღოლი: „თუ აკეთებენ, მთვრობა აკეთებს თვისთვის, მძღოლისთვის არცერთი არაფერს არ აკეთებს. 
ჟურნალისტი: მოქალაქეებისთვის ვაკეთებთო.
ტაქსის მძღოლი: რომელი მოქალაქისთვის?
ჟურნალისტი: უფრო დარეგულირდესო მოძრაობა...
ტაქსის მძღოლი: გასაგებია, მაგრამ რომელი? აგერ, დღეს რულს ვატრიალებ, რაზეა ლაპარაკი მითხარით. მამუშვეთ, არ არის სამსახური“.
ლევან ხაბეიშვილი: „საკუთარი საქალაქო სამსახურის უფროსების წარსული მოიკითხოს, მათი უმრავლესობა არის ნასამართლევი, კონკრეტული ქრთამის აღების ფაქტზე, თუ ისე აფასებს ადამანებს. ასევე მნიშვნელოვანია მისი პირადი წარსული გაიხსენოს, როცა კანონიერ ქურდთან ერთად კონკრეტულ საქმეებს განიხილავდა ეს ადამიანი და რაღაც გადაწყვეტიებებს ღებულობდა. ვის აქვს ლავას ოღლისთან შემხებლობა, ქურდული მენტალობა, ვინ დამნაშვეა და კრიმინალი, კალაძე მოიკითხოს საკუთარ სამსახურში“.
ირაკლი აბესაძე: „არის გაუგონარი ცინიზმი. საუბარი ტაქსისტების წარსულზე, მანაქანის ფერზე და სხვა ასეთ არარელევანტურ საკითხებზე, არის პირდაპირ მინიშნება იმაზე, რაზეც ვსაუბრობდით, ხელისუფლებას სურს რეალურად მოახდინოს ამ თვითდასაქმებული ადამიანების განდევნა ბაზრიდან და მსხვილი ტაქსოკომპანიების შექმნა, სადაც შესაძლებელია საკუთარი კორუფციული ინტერესეებიც ჩატიოს“.
კახა კუჭავა: „1 თვის და 1 კვირის აღებული მართვის მოწმობით რთულია მას მისცე ნებართვა, რომ ვთქვათ ტაქსი მართოს, რომლითაც უნდა გადაიყვანოს მგზავრი, როგორც უცხოელი ტურისტები, ასევე ქართველი მოსახლეობა და ა.შ. კონკრეტულად, რა შევა, ზუსტად ის საკითხებია, რომელზეც საკრებულო იმსჯელებს“.
ვასო ურუშაძე: „საერთოდ გაუგებუარია, რას ნიშნავს წარსულის შესწავლა, თუ ადამიანს აქვს მართვის მოწმობა, მას აქვს უფლება ატაროს ავტომობილი, მას ასევე აქვს უფლება, მოემსახუროს დამკვეთს. რეალურად, ეს არათანმიმდევრული პოლიტიკა თბილისის მერიის ტრანსპორტის სექტორში, იმ ქაოსს, რომელიც ჩვენ გვქონდა, კიდევ უფრო ამწვავებს“.

[bookmark: _Toc514392567]პროექტ „იაფ სახლთან“ დაკავშირებით ბათუმის ყოფილი მერი გიორგი ერმაკოვი და მერიის რამდენიმე თანამშრომელი პროკურატურაში დაიბარეს
პროექტ „იაფი სახლით“ გათვალისწინებული ოთხი საცხოვრებელი კორპუსის მშენებლობისთვის, ბათუმის მერიამ 2016 წელს, ტენდერში გამარჯვებულ აზერბაიჯანულ კომპანიას მილიონნახევარ ლარზე მეტი ავანსად ჩაურიცხა, კომპანიამ კი მიზერული სამუშაოების შესრულების შემდეგ, თანხა მიითვისა და გაუჩინარდა. აზერბაიჯანული კომპანიის ხელმძღვანელების წინააღმდეგ გამოძიება მიმდინარეობს, პარალელურად კი პროკურატურამ ბათუმის მერიის თანამშრომლების პასუხისმგებლობის საკითხის შესწავლა დაიწყო. დაკითხვაზე უკვე იმყოფებოდნენ მერიის მოქმედი თანამშრომლები. გამომძიებლებმა კითხვები ბათუმის ყოფილ მერს, გიორგი ერმაკოვსაც დაუსვეს. ბათუმის მერიის საქმიანობით მთავარი საგამოძიებო უწყება აუდიტის სამსახურის მიმართვის შემდეგ დაინტერესდა. „იაფი სახლის“ პროექტს მონიტორინგს „საერთაშორისო გამჭვირვალობა -საქართველო“ ახორიცელებდა. ორგანიზაციაში ამბობენ, რომ აუდიტის დასკვნა მათი შეფასების იდენტურია აღმოჩნდა. მესამე სექტორში ბათუმის მერიის მიერ დაშვებულ შეცდომებზეც საუბრობენ.
ტენდერი „იაფი სახლის“ პროექტზე აპრილში ისევ გამოცხადდა. ამჯერად, გამარჯვებული კომპანია 4-ის ნაცვლად, 2 საცხოვრებელ კორპუსს ააშენებს, თუმცა, ცნობილია, რომ ბათუმის მერია სამშენებლო კომპანიას თანხას მხოლოდ სამუშაოების დასრულების შემდეგ გადაუხდის. პროექტით გათვალისწინებული კიდევ ორი სახლის მშენებლობისთვის კი ახალი ტენდერი გამოცხადდება. 
კახაბერ კირთავა: „გამარჯვებულ კომპანიას არ ჰქონდა სათანადო გამოცდილება, შესაბამისად, ჩვენ მივიჩნიეთ, რომ ეს იყო ზუსტად ხარვეზები ტენდერის, ასევე, იყო საბანკო გარანტიებთან დაკავშირებით და გადავაგზავნეთ შესაბამისად შესასწავლად სამართალდამცავ ორგანოებში“.
გიორგი ერმაკოვი: „ჩვეულებრივად, საგამოძიებო მოქმედებები მიმდინარეობს და კომპანია, რომელსაც ვალდებულებები უნდა შეესრულებინა, იმის მიმართ აქვთ გარკვეული პრეტენზიები. მე ყველა ინფორმაცია ამ საქმესთან დაკავშირებით თავიდან ბოლომდე მივაწოდე გამოძიებას. მეტს ვერაფერს გეტყვით. 
ჟურნალისტი: ვინ უნდა  აიღოს პასუხისმგებლობა? 
გიორგი ერმაკოვი: მე ვთვლი, აქ არის საუბარი უფრო კომპანიაზე, კომპანიის ვალდებულებაზე. 
ჟურნალისტი: კომპანიის სანდოობის საკითხი თუ შეისწავლეთ მაშინ?
გიორგი ერმაკოვი: კომპანია აწარმოებდა სამუშაოებს, სხვაგანაც აკეთებდა ამ შეკვეთებს“.
ბაგრატ მანველიძე: „ზოგადი, კითხვები იყო საერთოდ ტენდერთან მიმართებაში, როგორ ჩატარდა, როდის ჩატარდა და ა.შ. რა კრიტერიუმები იყო და ა.შ. და პასუხები გავეცით ამომწურავად. ტელევიზიის საშუალებით გავიგე, რომ ბატონი გიორგიც ბრძანდებოდა“.
არჩილ ვანაძე: „მაგ საკითხზე კომენტარს ვერ გავაკეთებ“.
ნათია ზოიძე: „თუ ეს შეცდომები არ იქნებოდა დაშვებული, შესაძლებელია, რისკი შემცირებულიყო იმ პრობლემისა, რა პრობლემის წინაშეც ახლა დგას თვითმმართველობა. ფაქტობრივად, მილიონ 400 ათასი ლარი არის გადაყრილი წყალში“.
ანა მდინარაძე: „ვფიქრობ , რომ სასამართლოში დავაც არ იქნება მიზანშეწონილი და შედეგზე ორიენტირებული, იმდენად, რამდენადაც თუ კომპანიას არ აღმოაჩნდა აქტივები, მითითებული თანხები პრაქტიკულად ვერ დაბრუნდება“.

[bookmark: _Toc514392568]ე.წ. შინდისის აგარაკების მცხოვრებლებმა თაბორის მთაზე პროექტ „პანორამა თბილისამდე“ მისასვლელი გზა გადაკეტეს
18-საათიან „კურიერში“ ითქვა, რომ ე.წ. შინდისის აგარაკების მცხოვრებლებმა თაბორის მთაზე, პროექტ „პანორამა თბილისამდე“ მისასვლელი გზა გადაკეტეს. ისინი დასახლებაში წყლის შეყვანას ითხოვენ. ადგილობრივები ამბობენ, რომ ასამდე ოჯახს წლებია სასმელი წყლის გარეშე უწევს ყოფნა, მიუხედავად იმისა, რომ გოლფის მოედნებისთვის განკუთვნილი წყლის რეზერვუარი სწორედ შინდისის ტერიტორიაზე შენდება. წყალმომარაგების კომპანია GWP-ის წარმომადგენლები ამბობენ, რომ წყალს დასახლებაში იმ შემთხვევაში შეიყვანენ, თუ ადგილობრივებისგან შექმნილი ამხანაგობა მილების დაქსელვისთვის საჭირო თანხას გადაიხდის.
მოქალაქე: „გვიწევს კვირაში 2-3-ჯერ სპეციალური გამოძახება ავტომობილის, რომელსაც 3 ტონა წყალი მოაქვს და ვიხდით ამაში თანხას და ეგრე ვცხოვრობთ წლების განმავლობაში. მიუხედავად იმისა, რომ პრაქტიკულად ჩვენამდე წყალი ამოდის, პროექტი დადებულია, მაგრამ ჩვენს დასახლებაში წყალი არ შემოყავთ. გვითხრეს, რომ ეს GWP-სთვის არ არის ბიზნეს ინტერესი“.
ზაზა მეზურნიშვილი: „იძულებულები გავხდით და გზა გადავკეტეთ, მოვიდნენ ახლა ყველა, აფაცურდნენ და მოგვხედეს. ჩვენ პროტესტს გავაგრძელებთ, თუ ძველებურად გაგრძელდა  ყველაფერი და შედეგი არაფერი იქნება, ხმა ვიღაცას ოდესმე ხომ უნდა მივაწვდინოთ“.
მამუკა კიკალიშვილი: „ტექპირობა გაიცემა, მერე ამხანაგობა მოამზადებს პროექტს და ამ პროექტის მიხედვით მოახდენს იმ ტექპირობის შესრულებას. დააფინანსებს ამხანაგობა ამ ქსელის მშენებლობას. არის დერეგულირებული დაერთება, რაც გულისხმობს იმას, რომ მესამე პირის მხრიდნ ხდება დაფინანსება“.
დავით კირკიტაძე: „დაქსელვა უნდა მოხდეს GWP-ის მიერ და სახლებში, თვითონ მოსახლეობა,  რაც არის სააბონენტო ერთჯერადი გადასახდელი იმას გადაიხდის. გამგეობის ჩრთულობა იქნება, რომ იქნება GWP-სა და ადგილობრივ მოსახლეობას შორის შუამავალი“.

[bookmark: _Toc514392569]თბილისის საქალაქო სასამართლოში ხორავას ქუჩაზე მომხდარი მკვლელობის საქმის განხილვა გრძელდება
თბილისის საქალაქო სასამართლოში ხორავას ქუჩაზე მომხდარი მკვლელობის საქმის განხილვა დაცვის მხარის მტკიცებულებების გამოკვლევით გაგრძელდა. ერთ-ერთი გარდაცვლილი მოზარდის მამა, ზაზა სარალიძე აცხადებს, რომ დღეს დაკითხულმა ერთ-ერთმა ბრალდებულმა ორ სხვა პირსაც დაადო ხელი. მათ შორის ერთ-ერთი, საქმის მთავარი მოწმე მიხეილ კალანდია და ერთი არასრულწლოვანია, რომლებიც მონაწილეობდნენ ორი მოზარდის მკვლელობაში. ზაზა სარალიძის ინფორმაციით, ორივე პირს სავარაუდოდ ბლაგვი საგანი ჰქონდა, რომლითაც გარდაცვლილებს ჭრილობები მიაყენეს. დღევანდელ პროცესზე ბრალდებულმა გამოძიების მხრიდან ზეწოლის ფაქტზებზეც ისაუბრა. 
ინგა შარაშენიძე: „დღეს ჩემი დაცვის ქვეშ მყოფი აპირებს მისცეს ჩვენება და სასამართლოს უთხრას სრული სიმართლე თუ რა მოხდა ხორავას ქუჩაზე პირველ დეკემბერს. მიცემული ჩვენება არ გახდება გამოძიების დაწყების საფუძველი, მაგრამ გამოყოფილ გამოძიებაში გაგრძელდება თუ ვინ, ვის მიაყენა დაზიანება, როდის და რა მოხდა ჩემი დაცვის ქვეშ მყოფთან პირველ და ორ დეკემბერს“.
ტარიელ კაკაბაძე: „დღევანდელი პროცესის შემდეგ საგამოძიებო ორგანო გარკვეულ მოქმედებებს ჩაატარებს და გარკვეულ დეტალებს დაადგენს. მე დარწმუნებული ვარ, რომ საგამოძიებო ორგანომ დღესაც იცის, რომ ამ კონკრეტულ ფაქტში მონაწილეობდა არა ორი, არამედ მეტი პიროვნება, თუმცა შეგნებულად ვიღაც პირების დასაცავად, კონკრეტული პირების ინტერესის საფუძველზე არ მიეცა პასუხისმგებაში ის პირები, რომლებიც მონაწილეობდნენ ამ დანაშაულის ჩადენაში“.
ზვიად ფხაკაძე: „წინასწარ ინფორმაცია ბრალდების მხარეს არ გააჩნია თუ ვინ დაიკითხება. აქვე მინდა აღვნიშნო, რომ ექსპერტიზები არის დანიშნული დაცვის მხარის მიერ, რამდენადაც ჩემთვის ცნობილია, მათ მიერ დანიშნული ექსპერტიზების კვლევები ჯერ დასრულებული არ უნდა იყოს და შესაბამისად, დღევანდელ სასამართლო სხდომაზე მაღალი ალბათობით გამოვრიცხავ, რომ რომელიმე ექსპერტიზა იქნეს წარმოდგენილი. ბრალდებულები ისაუბრებენ ისეთ გარემოებებზე, რომლებიც შესაძლოა შეიცავდეს დანაშაულის შემცველ ინფორმაციას, მყისიერად და დაუყოვნებლად მოხდება ამ ფაქტებზე რეაგირება“.
ზაზა სარალიძე: „ორ პიროვნებას დაადო ხელი, რომელზედაც საკმაოდ საფუძვლიანი ეჭვი მქონდა მეც აქამდე. პირდაპირ დაადო ორივეს ხელი, ანუ რაღაც საგნისმაგვარი დაინახა მათ ხელში, რომელსაც უქნევდა ჩემს შვილს. პლუს ამას, ამ მოწმემ ბრალდებულმა მოწმემ ასე რომ ვთქვათ, ნათლად აღნიშნა ის ფაქტიც, რომ გამოძიება ზეწოლას ახდენდა მასზე. ჩვენება მიცემული ჰქონდა, დაუწერეს ჩვენება, წაიკითხა, რომელიც საქმის მასალებში არ დევს, ანუ გააქრო ასე რომ ვთქვათ და მხოლოდ ფარული ვიდეოჩანაწერი არის გაჟღერებული მისი, სადაც რაღაც დეტალებს მალავს, იქიდან გამომდინარე, რომ დაშინებული იყო პოლიციის მხრიდან. ერთ-ერთი კალანდია არის, სრულწლოვანია შემიძლია პირდაპირ დავადასტურო არაფერ საშიშროებას აღარ წარმოადგენს, მეორეზე ჯერჯერობით თავს შევიკავებ იმიტომ, რომ არასრულწლოვანია. დაველოდოთ მეორე ბრალდებული როგორ გაშიფრავს ამას ყველაფერს. ცდილობენ პროკურორები, რომ როგორმე გააპრავონ მისი ნათქვამი, გააპრავონ ისე, რომ თითქოს იტყუება მოწმე, მაგრამ მე დარწმუნებული ვარ, რომ სიმართლეს ლაპარაკობს. ბოლო იმედი არის დარჩენილი მოსამართლე დღევანდელი მოცემულობიდან გამომდინარე, ერთადერთი მოსამართლემ უნდა დადოს ჭეშმარიტი განაჩენი და არ გაიზიაროს ბრალდების წარმოდგენილი მტკიცებულებები, რომ ამ საქმეს ჭეშმარიტად მოეფინოს ნათელი“.

ტერორიზმის ხელშეწყობაში ბრალდებული 6 პირის საქმეზე, 17 მაისს გამართულ სასამართლო პროცესზე, ბრალდების მხარის მოწმეები - გამომძიებლები და სუს-ის თანამშრომლები დაიკითხნენ. მათ ძირითადად საქმის დეტალებსა და ბრალდებულთა დაკავების პროცესზე ისაუბრეს. დღესვე დაიკითხა მოწმე, რომელმაც იმაზე ისაუბრა, თუ სად ცხოვრობდა სპეცოპერაციისას ლიკვიდირებული ახმედ ჩატაევი საქართველოში შემოსვლამდე.
ნანა ხუნჯუა: „დღეს დაკითხულმა ერთ-ერთმა მოწმემ სასამართლოს მიაწოდა მნიშვნელოვანი ინფორმაცია თურქეთის ტერიტორიაზე ახმედ ჩატაევის დაბინავებასთან დაკავშირებით. აღნიშნული მნიშვნელოვანია სასამართლოსთვის, რადგან სწორედ აღნიშნული პირიდან მოხდა შემდგომ ახმედ ჩატაევისა და მისი თანამზრახველების ტრანსპორტირება საქართველოს სასაზღვრო ზოლთან ახლოს“.
იმედა ქარქაშაძე: „საღინაძის მეუღლემ განაცხადა, რომ მასთან სახლში იმყოფებოდა ჩატაევი, თუმცა მას არ უნახავს, ვინაიდან, ის არის მუსლიმანი და როდესაც სახლში შემოვიდნენ სტუმრები, ის გავიდა ცალკე ოთახში და პირადად არ უნახავს იქ მყოფი ადამიანები“.

შს მინისტრის ყოფილმა მოადგილემ, შოთა ხიზანიშვილმა დღევანდელ სასამართლო პროცესზე დაადასტურა ინფორმაცია იმის შესახებ, რომ მას სასჯელაღსრულების დეპარტამენტის იმ დროინდელმა უფროსმა, დავით ჭაკუამ დაურეკა და სთხოვა, ვიდეოჩაწერისთვის ოპერატორი გამოეყო. მოწმის მტკიცებით, მან მეორე დღეს გაიგო, რისთვის სჭირდებოდა ჭაკუას შსს-ს პერესსამსახურის თანამშორმლების დახმარება. ხიზანიშვილის ინფორმაციით, დავით ჭაკუამ ციხეში გადაღებული კადრებთან დაკავშირებით, საპყრობილის თანამშრომლების ჩვენება ჩაწერა. სახელმწიფო ბრალდების განცხადებით, მტკიცდება, რომ ციხის კადრების ჩაწერა წინასწარ იყო ორგანიზებული. ამ მოსაზრებას ეწინაღმდეგება დაცვის მხარე. გამოძიება ზურაბ ადეიშვილსა და დავით ჭაკუას 2012 წლის არჩევნებამდე სამსახურებრივი უფლებამოსილების ბოროტად გამოყნებას, პატიმრების ცემის ორგანიზებასა და მტკიცებულებების ფალსიფიკაციას ედავება.
შოთა ხიზანიშვილი: „ვესაუბრე დავით ჭაკუას, რომელმაც მთხოვა, რომ აპირებდნენ დაეკავებინათ ციხის თანამშრომლები და ჭირდებოდათ ჩვენი პრესსამსახურის დახმარება. დახმარებაში იგულსხმებოდა ის, რომ დაკავებული პირები შემდეგ ჩაგვეწერა ვიდეოკამერით და ჟურნალისტებისთვის მიგვეცა“.
მალხაზ ველიჯანაშვილი: „არსებობდა ინფორმაცია, რომ  შესაძლო დანაშაული განხორციელებულიყო და მათი დაკავება მომხდარიყო. ამის გამო მოხდა წინასწარ პრესცენტრის მობილიზება და სწორედ ამან გამოიწვია შოთა ხიზანიშვილთან დარეკვა და ოპოერატორის გამოყოფა, ვინაიდან ის ოპერატორი, რომელზეც შოთა ხიზანიშვილმა ისაუბრა, ესწრებოდა იმ ჩხრეკას და ასევე, იმ დაკავების ღონისძიებას, რომელიც განხორციელდა რეალურად“.
გიორგი მუჯირი: „ჩვენებით დადასტურდა დანაშაულის პროვოკაცია, ჩადენილი დავით ჭაკუას და ზურაბ ადეიშვილის მიერ,. კერძოდ, ჯერ კიდევ მაშინ, როცა არ იყო დანაშაული მომხდარი, დავით ჭაკუა დაუკავშირდა შოთა ხიზანიშვილს და სთხოვა ტექნიკური დახმარება, რაც კიდევ ერთხელ მიანიშნებს, რომ წინასწარ იყო დაგეგმილი ციხის თანამშრომლების მიერ პატიმართა წამება, ხოლო შემდგომში აღნიშნული ფაქტის დაბრალება იმჟამინდელი ოპოზიციისთვის“.

[bookmark: _Toc514392572]კუს ტბის წილების იძულებით დათმობის საქმეზე სასამართლოში ბესიკ უდესიანის მეუღლე დაკითხეს
კუს ტბის წილების იძულებით დათმობის საქმეზე, რომელზეც ბრალდებულები გია უდესიანი და გლდანის ციხის ყოფილი უფროსი, ალექსანდრე მუხაძე არიან, დღეს სასამართლოში ბიზნესმენ ბესიკ ხარძიანის მეუღლე, ეკა ნონიკაშვილი დაკითხეს. დაზარალებულად ცნობილმა ნონიკაშვილმა პროცესზე 2011 წელი გაიხსენა და თქვა, რომ მისი ქმარი დათა ახალაისა და გია უდესიანის პირადი პატიმარი იყო. მისი განცხადებით, ბესიკ ხარძიანს კუს ტბის წილები იძულებით დაათმობინეს. პროკურატურის ინფორმაციით, დაზარალებულმა გამოძიების ოფიციალური ვერსია დაადატურა იმასთან დაკაშირებით, თუ როგორ დაათმობინეს მის მეუღელეს ქონება. ასევე, მოწმემ უშუალოდ მიაწოდა სასამრთლოს ინფორმაცია, რომ გია უდესიანმა ბესო ხარძიანის ძმას ფიზიკური დაზიანება წილების დათმობის მოთხოვნით მიაყენა.

[bookmark: _Toc514392573]შალვა ნათელაშვილის განცხადებით ხარაგაული და ზესტაფონი მალე შესაძლოა მდინარემ წალეკოს
„ლეიბორისტული პარტიის“ ლიდერი ხარაგაულის მუნიციპალიტეტის სოფელ ბეჟათუბანში ჩავიდა, სადაც გზა ჩავარდნილია და განაცხადა, რომ ამის მიზეზი სავარაუდოდ, იქ გაყვანილი სარკინიგზო გვირაბია. შალვა ნათელაშვილმა სოფელ ზვაში ის ტერიტორიაც მოინახულა, სადაც გვირაბიდან გამოტანილი ინერტული მასალაა დაყრილი, რის გამოც მდინარის კალაპოტი ამ დროისთვის ჩახერგილია. ნათელაშვილის თქმით, ამ ყველაფრის გამო შესაძლოა, მალე ზესტაფონი და ხარაგაული მდინარემ წალეკოს.
შალვა ნათელაშვილი: „ვიმყოფებით ნუნისის ხეობაში, სადაც შემოსული ჩინური კომპანია, აფეთქებების გზით აწარმოებს გვირაბის გაყვანას, რამაც დანგრია მთათა სისტემა და ეს დანგრეული  მასალები, ჩამონგრეული გვირაბები სახეზეა.  ინერტული მასები იყრება ფიჭვნარის წყალში, რომელიც დაგუბდება, ვერ გავა წყალდიდობის დროს, 100-მეტრიან კასკადს წარმოქმნის და შემდგომ, მისი გადანგრევა გამოიწვევს არამარტო  ხარაგაულისა და ზესტაფონის დატბორვას, არამედ კოლხეთის დაბლობის ჩატანას ტრაპიზონში“.

[bookmark: _Toc514392574]გორში იეჰოვას მოწმეთა სამეფო დარბაზის კარი დააზიანეს 
გორში, იეჰოვას სამეფო დარბაზთან ჯვრის გამოსახულება დახატეს, გააკეთეს წარწერა რელიგიური მოწოდებით, - „იწამე ღმერთი“ და კარს სანადირო თოფიდან ესროლეს. ფაქტი პოლიციამ და ექსპერტ-კრიმინალისტებმა უკვე შეისწავლეს. შსს-მ გამოძიება სხვისი ქონების დაზიანებისა და რელიგიური გამოხატვის თავისულფების ხელის შეშლის მუხლით დაიწყო. მომხდარის შესახებ ინფორმაცია ადამიანის უფლებათა დაცვის ცენტრისთვისაც გახდა ცნობილი, თუმცა, ოფიციალურად მათთვის იაჰოვას მოწმეებს არ მიუმართავთ. 
ზაზა როსტომაშვილი: „კარებზე თქვენც ხედავთ, არის დახატული რელიგიური ნიშანი, ჯვარია გამოსახული და ვფიქრობთ, ნასროლია თოფით, ალბათ, ჩვენ ასე ვფიქრობთ. სამშაბათს დილით რომ მოვედით, ვნახეთ, რომ ასე იყო დაზიანებული. მე ამას ვერც შურისძიებას დავარქმევ და ვერც ზეწოლას, იმიტომ, რომ ეს ისე ხშირად არ ხდება, რომ ვიღაცამ ამის გამო გვითხრას, რომ ჩვენ ამიტომ ვაკეთებთ ამას“.
ალექსი მერაბაშვილი: „ეს არის, რა თქმა უნდა, კანონდარღვევა, სისხლის სამართლის კოდექსით გათვალისწინებული დანაშაულია. რამდენადაც ჩვენთვის ცნობილია, შსს-ს აღძრული აქვს უკვე შესაბამისი საქმე თუმცა, მოვუწოდებთ ჩვენ პროკურატურასაც, შსს-საც, რომ ამ დანაშაულებში გამოკვეთოს რელიგიური ნიშნით სიძულვილისა და დისკრიმინაციის მოტივი და ამ კუთხით წაიყვანოს გამოძიება, დაადგინოს დამნაშავეები და დასჯოს ისინი კანონის სრული სიმკაცრით“.

[bookmark: _Toc514392575]თბილისში, დიღმის მასივში საცხოვრებელი კორპუსის სახურავიდან ბეტონის სინკარი ჩამოვარდა
თბილისში, დიღმის მასივში, საცხოვრებელი კორპუსის სახურავიდან ჩამოვარდნილი, რამდენიმეტონიანი სინკარი  სადარბაზოს შესასვლელთან ახლოს დაეცა. შემთხვევის შედეგად არავინ დაშავებულა. ეზო საკმაოდ ხალხმრავალია, რადგან იქვეა საფეხბურთო და საჯარო სკოლები. შენობა 1980-იანი წლების დასწყისში შევიდა ექსპლუატაციაში. მოსახლეობის თქმით, კონსტრუქცის მდგრადობა მას შემდეგ არავის შეუმოწმებია.
ადგილობრივი: „ძალიან შემეშინდა, ან რამე გააკრან, რომ ბავშვები  არ მივიდნენ, რომ კიდევ რამე არ მოხდეს“.
ადგილობრივი: „კარნიზი გადმოვარდნილა ზემოდან, რატომ იყო მორყეული და რა იყო, არ ვიცით. რაც მთავარია, გადავრჩით მშვიდობით. არც მანქანაა დაზიანებული, არც ხალხი. სულ  დგას ხოლმე მანქანები და მითუმეტეს სტადიონზე ბავშვებს თუ თამაში  აქვთ ფეხბურთის, გადაჭედილია მანქანებით და ღვთის წყალობით გადავრჩით ყველა“.
ადგილობრივი: „ეს ბინები, რაც აშენდა და განაწილდა, არავის გაურემონტებია. 38-ე კორპუსი რომ ნახოთ, რა მდგომარეობაშია, მალე ისიც ჩამოინგრევა. წყალი ჩამოდის ლიფტში, სადარბაზოში, როგორც გარეთ წვიმს, ისე შიგნით. ასჯერ მივმართეთ, მივაკითხეთ, კაცი-შვილი ამას არ კითხულობს“.

[bookmark: _Toc514392576]ქართული მთის ღორის ჯიშის გადარჩენის პროექტი
ქართული მთის ღორის ჯიშის გადარჩენის სამთავრობო პროექტის ფარგლებში, დღეს, მთის ღორის ხორცისგან დამზადებული კერძების დეგუსტაცია გაიმართა. აღნიშნული პროექტი 5 ეტაპისგან შედგება და ის ქართული მთის ღორის ჯიშის გადარჩენას, გამრავლებასა და მსოფლიო ბაზარზე პოპულარიზაციას ისახავს მიზნად.
ნათია თურნავა: „ეს პროექტი მთლიანად არის დამყარებული იმაზე, რომ მოხდა სელექცია, გადარჩევა, განვითარება და გამრავლება უნიკალური ქართული ჯიშის ღორის და შემდეგ მოხდეს სერიული წარმოება სხვადასხვა ტიპის ხორცპროდუქტების. განსაკუთრებული გემოვნური თვისებებით გამოირჩევა ეს ღორი“.
რეხინო დიაზ დელ რიოსა: „პირველად, როდესაც ქართული მთის ღორის შესახებ გავიგე, მოვუყევი ჩემს პარნტიორებსაც, ისინი დაინტერსდნენ, ჩამოვიდნენ და საკუთარი თვალით ნახეს ყველაფერი. მთის ღორი გადაშენებს პირას იყო, თუმცა ჩვენ დავიწყეთ მათი გამრავლება და ახლა რაჭაში ევროპული ტექნოლოგიებით აღჭურვილი ფერმის აშენების ეტაპზე ვართ, ქართული მთის ღორის გემოვნების მაჩვენებელი ძალიან გავს ესპანური იბერიკოს ჯიშის ღორს. დარწმუნებული ვარ ესპანელებს მაღალი ხარისხის მქონე ხორცი ძალიან მოეწონებათ“.
იური ნოზაძე: „ჩვენი ქვეყნისთვის, ჩვენი ფერმერებისთვის, გლეხებისთვის, რომლებიც ცხოვრობენ მთაში და ჩვენ პრობლემა გვაქვს მათი დამაგრების, ეს კარგი საშუალება იქნება იმის, რომ მათ განავითრონ შიდა მეურნეობა, საშუალო ან მცირე ბიზნესი განავითარონ“.

[bookmark: _Toc514392577]ხვალიდან მუზეუმების საერთაშორისო კვირეული იხსნება
მუზეუმების საერთაშორისო კვირეულის ფარგლებში, საქართველოში მოქმედი მუზეუმები დამთვალიერებლებს განსაკუთრებულ საგანმანათლებლო და კულტურულ პროგრამებს შესთავაზებენ. კვირეულის ნაწილია ისიც, რომ 18 და 19 მაისს ყველა მუზეუმი სტუმრებს არასამუშაო დროს მიიღებს - 21:00 საათიდან ღამის 1 საათამდე. კვირეულთან დაკავშირებით, კულტურის სამინისტრომ სხვადასხვა მუზეუმის 23 თანამშრომელი სამუზეუმო საქმიანობაში შეტანილი განსაკუთრებული წვლილისთვის დააჯილდოვა.
ირინა კობერიძე: „ნამდვილად ზრდის დამთვალიერებელს ღამე მუზეუმი, მითუმეტეს, რომ სხვადასხვა მუზეუმები მაქსიმალურად ცდილობენ, რომ რაღაცა ორიგინალური შესთავაზონ. წელსაც, როცა პროგრამას გადახედავთ, საკმაოდ მასშტაბურია ეს პროგრამა და მუზეუმი არ არის ჩაკეტილი სივრცე და კოლექციების შესანახი სივრცე მარტო, მუზეუმი არის გახსნილი საზოგადოებრივი ინსტიტუცია და ამიტომ ძალიან კარგია, რომ იღებს მუზეუმები წელიწადში ერთხელ დამთვალიერებლებს ღამე“.

[bookmark: _Toc514392578]თბილისში საზოგადოებრივი საპირფარეშოები მოეწყობა
„მაესტროს“ დღის მთავარ „ახალ ამბებში“ გასულ სიუჟეტში ითქვა, რომ თბილისის ქუჩებში არსებული ყველა საზოგადოებრივი საპირფარეშო კერძო კომპანიის საკუთრებაა. მერიას დედაქალაქში საზოგადოებრივი საპირფარეშოების განთავსება ჯერ კიდევ 1 წლის წინ უნდა დაეწყო. პროექტი თბილისში საზოგადოებრივი საპირფარეშოების მოწყობის შესახებ ჯერ კიდევ დავით ნარმანიას მერობის დროს დაანონსდა, თუმცა მიწისქევშა კომუნიკაციებზე გართულებული სამუშაოების გამო, პროექტის შესრულება ახლა კახა კალაძეს მოუწევს. დედაქალაქის მასშტაბით ევროპული სტანდარტების შესაბამისი საპირფარეშოების დაფინანსება ტენდერში გამარჯვებულ კომპანიას, შპს „სითი ბოქსს“ დაევალა, რომელიც საპირფარეშოს მოვლა-პატრონობასა და სანიტარულ-ჰიგიენური პირობების დაცვას თავად უზრუნველყოფს. საზოგადოებრივი საპირფარეშოები დედაქალაქის 30 ლოკაციაზე ივლისის ბოლოს უკვე განთავსდება. მერიაში არ გამორიცხავენ, რომ რეტერატები საჭიროებისამებრ კიდევ დაამატონ. 
მოქალაქე: „საზოგადოებრივი საპირფარეშოთი მისარგებლია და აუცილებელია ყველგან იყოს“.
მოქალაქე: „მთელი დღე ქალაქში ვართ გამოსული, ჩვენ ისეთი სამსახური გვაქვს სპეციფიკური, ნამდვილად გვესაჭიროება საზოგადოებრივი ტუალეტები, მაგრამ ფასია ცოტა ძვირი. 50 თეთრი ნამდვილად არ უნდა იყოს, 30 თეთრი საშუალო ფენებიდან გამომდინარე კიდევ შესაძლებელია“.
მოქალაქე: „საზოგადოებრივი საპირფარეშოს არსებობა აუცილებელია, რადგან მე თითქმის მთელი დღე მიწევს გარეთ ყოფნა. ხშირად დამჭირვებია და კარგია თუ უფრო მეტი იქნება“. 
მოქალაქე: „მნიშვნელოვანი კი არა, ალბათ, აუცილებელიც არის საზოგადოებრივი ტუალეტების არსებობა, იმიტომ რომ უამრავი ტურისტი დადის, აქაურ მაცხოვრებლებს რომ თავი დავანებოთ, ტურიზმის განვითარებისთვის ეს აუცილებელია, როგორც ხდება ნორმალურ, განვითარებულ ქვეყანაში“.
ირაკლი თავართქილაძე: „ხელშეკრულებით თავდაპირველად განსაზღვრული იყო ვადა 2017 წლის დეკემბრამდე, თუმცა გარკვეული ტექნიკური პრობლემების გამო ვერ მოხერხდა შესაბამისი კომუნიკაციების მიყვანა. დღეს ეს ვადა არის 2018 წლის 30 ივლისი. 30 ივლისამდე ქალაქის მასშტაბით განთავსდება 30 საზოგადოებრივი საპირფარეშო“.
ეკატერინე თორდია: „აღნიშნული რეტერატები იქნება უმაღლესი სტანდარტით, შესაბამისი ევროპულ და საერთაშორისო მოთხოვნებთან. იქნება ანტივანდალური. შიგნით იქნება მოწყობილი შშმ პირებისთვის სარგებლობის შესაძლებლობა. ასევე ბავშვისთვის იქნება ტანსაცმლის გამოსაცვლელი მაგიდა. ამ ეტაპისთვის ზუსტად არ გვაქვს განსაზღვრული თანხის ოდენობა, თუმცა სავარაუდოდ იქნება 50 თეთრიდან ლარის ფარგლებში“.

